
ᱥᱟᱨᱛᱮᱫ (Abstract) ᱺ  

ᱥᱟᱱᱛᱟᱲᱤ ᱚᱱᱚᱲᱦᱮᱸ ᱨᱮᱭᱟᱜ ᱱᱟᱦᱟᱜᱼᱛᱮᱫ (Modernity) ᱢᱮᱱᱛᱮ ᱫᱚ 

ᱵᱩᱡᱷᱟᱹᱜᱼᱟ ᱚᱱᱚᱲᱦᱮᱸ ᱨᱮᱭᱟᱜ ᱵᱷᱟᱵᱽᱱᱟ, ᱟᱹᱱᱟᱹᱭᱠᱟᱹᱣ ᱟᱨ ᱥᱚᱱᱚᱫᱚᱨ ᱠᱟᱹᱨᱤ 

ᱨᱮᱭᱟᱜ ᱱᱟᱣᱟ ᱟᱹᱨᱩᱯᱷᱮᱨᱟᱣ ᱨᱩᱯ᱾ᱱᱟᱦᱟᱜ ᱥᱟᱱᱛᱟᱲᱤ ᱚᱱᱚᱲᱦᱮᱸᱨᱮ ᱥᱮᱫᱟᱭ ᱠᱷᱚᱱ 

ᱪᱟᱞᱟᱣ ᱦᱤᱡᱩᱜᱼᱠᱟᱱ ᱚᱱᱚᱲᱦᱮᱸ ᱵᱷᱟᱵᱽᱱᱟ, ᱡᱤᱭᱚᱱ ᱟᱹᱱᱟᱹᱭᱠᱟᱹᱣ ᱟᱨ ᱥᱚᱱᱚᱫᱚᱨ 

ᱠᱟᱹᱨᱤ ᱟᱹᱨᱩᱯᱷᱮᱨᱟᱣ ᱠᱟᱛᱮᱫ ᱤᱢᱯᱨᱮᱥᱚᱱᱤᱡᱚᱢ, ᱥᱩᱨᱤᱭᱟᱞᱤᱡᱚᱢ, ᱨᱚᱢᱚᱡᱽ 

ᱵᱤᱨᱩᱫᱤᱭᱟᱹ ᱵᱷᱟᱵᱽᱱᱟ, ᱜᱩᱡᱩᱜᱼᱟᱹ ᱱᱟᱹᱭᱠᱟᱹᱣ, ᱱᱟᱜᱟᱢ ᱪᱮᱛᱟᱣᱱᱟ, ᱚᱛᱱᱚᱜ 

ᱪᱮᱛᱟᱣᱱᱟ, ᱱᱤᱨᱟᱹᱥ ᱟᱹᱱᱟᱹᱭᱠᱟᱹᱣ, ᱥᱩᱱ ᱟᱹᱱᱟᱹᱭᱠᱟᱹᱣ ᱟᱨ ᱪᱤᱱᱢᱟᱹᱱ ᱯᱟᱹᱨᱥᱤ ᱛᱟᱞᱟᱛᱮ 

ᱚᱱᱚᱲᱦᱮᱸ ᱨᱮᱭᱟᱜ ᱨᱩᱯᱮᱵᱟᱦᱟᱨ ᱥᱟᱢᱟᱝ ᱥᱚᱫᱚᱨ ᱟᱠᱟᱱᱟ᱾ ᱱᱚᱣᱟ ᱠᱷᱚᱸᱫᱽᱨᱚᱱ ᱥᱟᱠᱟᱢ 

ᱛᱟᱞᱟᱛᱮ ᱫᱚ ᱥᱟᱱᱛᱟᱲᱤ ᱚᱱᱚᱲᱦᱮᱸᱨᱮ  ᱥᱚᱫᱚᱨ ᱟᱠᱟᱱ ᱱᱚᱣᱟ ᱠᱚ ᱜᱩᱱ ᱨᱮᱭᱟᱜ ᱟᱣᱦᱟᱞ 

ᱛᱟᱞᱟᱛᱮ ᱱᱟᱦᱟᱜ ᱥᱟᱱᱛᱟᱲᱤ ᱚᱱᱚᱲᱦᱮᱸ ᱨᱮᱭᱟᱜ ᱛᱩᱞᱟᱹᱯᱟᱹᱭᱞᱟᱹ ᱠᱚᱨᱟᱣ ᱦᱳᱭ 

ᱟᱠᱟᱱᱟ᱾ᱱᱚᱸᱰᱮ ᱞᱟᱹᱭᱛᱚᱨᱟ ᱞᱮᱠ ᱠᱟᱱᱟ ᱟᱥᱠᱟᱭᱛᱮ ᱱᱟᱦᱟᱜ ᱚᱱᱚᱲᱦᱮᱸ ᱟᱸᱫᱳᱲ ᱨᱮᱭᱟᱜ 

ᱚᱨᱥᱚᱝᱛᱮ ᱥᱟᱱᱛᱟᱲᱤ ᱚᱱᱚᱲᱦᱮᱸ ᱨᱮᱭᱟᱜ ᱵᱷᱟᱵᱽᱱᱟ ᱟᱨ ᱠᱟᱹᱨᱤ ᱫᱮᱱᱮ ᱵᱟᱱᱟᱨ ᱨᱮᱜᱮ 

ᱟᱹᱨᱩᱯᱷᱮᱨᱟᱣ ᱦᱳᱭ ᱟᱠᱟᱱᱟ᱾ ᱥᱮᱫᱟᱭ ᱠᱷᱚᱱ ᱪᱟᱹᱞᱤᱛ ᱟᱹᱜᱩᱣᱟᱠᱟᱱ ᱚᱱᱚᱲᱦᱮᱸ ᱨᱮᱭᱟᱜ 

ᱥᱟᱵᱮᱠᱤ ᱜᱚᱲᱦᱚᱱ ᱟᱨ ᱨᱚᱢᱚᱡᱽ ᱪᱮᱛᱟᱣᱱᱟ ᱛᱟᱞᱚᱢ ᱯᱟᱨᱚᱢ ᱠᱟᱛᱮ ᱡᱤᱭᱚᱱ ᱟᱨ ᱡᱮᱜᱮᱫ 

ᱨᱮᱭᱟᱜ ᱟᱹᱱᱟᱹᱭᱠᱟᱹᱣ ᱛᱚᱡᱽᱵᱤᱡᱽ ᱛᱩᱞᱩᱡ ᱱᱟᱦᱟᱜ ᱥᱟᱱᱛᱟᱲᱤ ᱚᱱᱚᱲᱦᱮᱸ ᱨᱮᱭᱟᱜ 

ᱫᱷᱟᱨᱟᱫᱷᱚᱨᱚᱱ ᱥᱚᱫᱚᱨ ᱦᱳᱭ ᱟᱠᱟᱱᱟ᱾ 

ᱢᱩᱲᱩᱛ ᱟᱹᱲᱟᱹ (Keywords): ᱥᱟᱱᱛᱟᱲᱤ, ᱚᱱᱚᱲᱦᱮᱸ, ᱱᱟᱦᱟᱜ, ᱱᱟᱦᱟᱛᱮᱫ, ᱪᱤᱱᱦᱟᱹᱨ, 

ᱤᱢᱯᱨᱮᱥᱚᱱᱤᱡᱚᱢ, ᱥᱩᱨᱤᱭᱟᱞᱤᱡᱚᱢ᱾ 

᱑ᱹᱚᱱᱚᱲ (Introduction):  

ᱥᱮᱫᱟᱭ ᱠᱷᱚᱱ ᱪᱟᱞᱟᱣ ᱦᱤᱡᱩᱜᱼᱠᱟᱱ ᱚᱱᱚᱲᱦᱮᱸ ᱨᱮᱭᱟᱜ ᱥᱟᱵᱮᱠᱤ ᱜᱚᱲᱦᱚᱱ ᱨᱟᱹᱯᱩᱫ 

ᱠᱟᱛᱮ ᱱᱟᱣᱟ ᱟᱹᱨᱩᱯᱷᱮᱨᱟᱣ ᱜᱚᱲᱦᱚᱱᱛᱮ ᱚᱱᱚᱲᱦᱮᱸ ᱨᱮᱭᱟᱜ ᱵᱷᱟᱵᱽ ᱟ.ᱱᱟᱹᱭᱠᱟᱹᱣ 

ᱥᱚᱫᱚᱨ ᱜᱮ ᱫᱷᱟᱹᱨᱛᱤ ᱥᱟᱶᱦᱮᱫ ᱨᱮᱭᱟᱜ ᱟᱠᱷᱲᱟᱨᱮ, ᱱᱟᱦᱟᱜ ᱚᱱᱚᱲᱦᱮᱸ ᱟᱸᱫᱳᱲ ᱢᱮᱱᱛᱮ 

ᱞᱮᱠᱷᱟᱣᱟᱠᱟᱱᱟ᱾ ᱱᱟᱦᱟᱜ ᱚᱱᱚᱲᱦᱮᱸ ᱟᱸᱫᱳᱲ ᱫᱚ ᱫᱮᱥᱼᱫᱤᱥᱚᱢ ᱨᱮᱭᱟᱜ ᱯᱟᱹᱨᱥᱤ 

ᱥᱟᱶᱦᱮᱫᱨᱮ ᱜᱟᱹᱦᱤᱨ ᱚᱨᱥᱚᱝᱮ ᱜᱤᱰᱤ ᱟᱠᱟᱫᱟ᱾ ᱥᱟᱱᱛᱟᱲᱤ ᱚᱱᱲᱦᱮᱸᱨᱮᱦᱚᱸ ᱱᱟᱦᱟᱜ 

ᱚᱱᱚᱲᱦᱮᱸ ᱨᱮᱭᱟᱜ ᱚᱨᱥᱚᱝ ᱫᱚ  ᱯᱟᱲᱟᱣ ᱟᱠᱟᱱᱟ᱾ ᱱᱟᱦᱟᱜ ᱚᱱᱚᱲᱦᱮᱸ ᱨᱮᱭᱟᱜ ᱠᱷᱟᱥ ᱜᱩᱱ 

ᱠᱚ ᱫᱚ ᱦᱳᱭᱳᱜ ᱠᱟᱱᱟ - ᱤᱢᱯᱨᱮᱥᱚᱱᱤᱡᱚᱢ, ᱥᱩᱨᱤᱭᱟᱞᱤᱡᱚᱢ, ᱨᱚᱢᱚᱡᱽ ᱵᱤᱨᱩᱫᱤᱭᱟᱹ 

ᱵᱷᱟᱵᱽᱱᱟ, ᱜᱩᱡᱩᱜᱼᱟᱹᱱᱟᱹᱭᱠᱟᱹᱣ, ᱱᱟᱜᱟᱢ ᱪᱮᱛᱟᱣᱱᱟ, ᱚᱛᱱᱚᱜ ᱪᱮᱛᱟᱣᱱᱟ, ᱱᱤᱨᱟᱹᱥ 

ᱟᱹᱱᱟᱹᱭᱠᱟᱹᱣ, ᱥᱩᱱ ᱟᱹᱱᱟᱹᱭᱠᱟᱹᱣ, ᱪᱤᱱᱦᱟᱹ ᱨᱮᱭᱟᱜ ᱵᱮᱣᱦᱟᱨ ᱟᱨ ᱱᱟᱣᱟ 

ᱚᱱᱚᱲᱦᱮᱸᱼᱠᱟᱹᱨᱤ ᱛᱟᱞᱟᱛᱮ ᱚᱱᱚᱲᱦᱮᱸ ᱜᱚᱲᱦᱚᱱ ᱮᱢᱟᱱ᱾ ᱥᱟᱱᱛᱟᱲᱤ ᱚᱱᱚᱲᱦᱮᱸᱨᱮᱦᱚᱸ 

ᱱᱚᱜᱼᱚᱭ ᱱᱚᱣᱟ ᱠᱚ ᱜᱩᱱᱟᱹᱱ ᱧᱮᱞ ᱧᱟᱢᱚᱜᱼᱟ᱾ᱱᱚᱣᱟ ᱠᱷᱚᱸᱫᱽᱨᱚᱱ ᱛᱟᱞᱟᱛᱮ ᱫᱚ ᱱᱟᱦᱟᱜ 

ᱚᱱᱚᱲᱦᱮᱸ ᱨᱮᱭᱟᱜ ᱟᱣᱦᱟᱞ ᱛᱟᱞᱟᱛᱮ, ᱥᱟᱱᱛᱟᱲᱤ ᱱᱟᱦᱟᱜ ᱚᱱᱚᱲᱦᱮᱸ ᱨᱮᱭᱟᱜ 

ᱫᱷᱟᱨᱟᱫᱷᱚᱨᱚᱱ ᱟᱨ ᱵᱟᱪᱷᱟᱣ  ᱚᱱᱚᱲᱦᱮᱸ ᱠᱚ ᱛᱚᱡᱽᱵᱤᱡᱽ ᱦᱳᱭ ᱟᱠᱟᱱᱟ᱾ 

᱒ᱹᱠᱷᱚᱸᱫᱽᱨᱚᱱ ᱨᱮᱭᱟᱜ ᱡᱚᱥ (Objective Of The Study)ᱺ  

ᱱᱚᱣᱟ ᱠᱷᱚᱸᱫᱽᱨᱚᱱ  ᱨᱮᱭᱟᱜ ᱟᱥᱚᱞ ᱡᱚᱥ ᱠᱚ ᱫᱚ ᱦᱳᱭᱚᱜ ᱠᱟᱱᱟ ᱼ 

(ᱚ) ᱱᱟᱦᱟᱜ ᱚᱱᱚᱲᱦᱮᱸ ᱨᱮᱭᱟᱜ ᱫᱷᱟᱨᱟᱫᱷᱚᱨᱚᱱ ᱟᱨ ᱛᱮᱛᱮᱫ ᱠᱟᱛᱷᱟ ᱞᱟᱹᱭ 

ᱥᱚᱫᱚᱨ᱾ 

(ᱛ) ᱱᱟᱦᱟᱜ ᱚᱱᱚᱲᱦᱮᱸ ᱨᱮᱭᱟᱜ ᱟᱥᱚᱞ ᱜᱩᱱ ᱠᱚ ᱥᱚᱫᱚᱨ᱾ 

(ᱜ) ᱱᱟᱦᱟᱜ ᱥᱟᱱᱛᱟᱲᱤ ᱚᱱᱚᱲᱦᱮᱸ ᱥᱟᱶ ᱩᱯᱨᱩᱢ ᱳᱪᱳ᱾ 

(ᱝ)ᱵᱟᱪᱷᱟᱣ ᱚᱱᱚᱲᱦᱮᱸ ᱪᱮᱛᱟᱱ ᱱᱟᱦᱟᱜ ᱚᱱᱚᱲᱦᱮᱸ ᱨᱮᱭᱟᱜ ᱜᱩᱱ ᱠᱚ 

ᱛᱚᱡᱽᱵᱤᱡᱽ᱾ 

᱓ᱹᱠᱷᱚᱸᱫᱽᱨᱚᱱ ᱦᱚᱨᱟ (Research Methodology)ᱺ  

ᱱᱚᱣᱟ ᱠᱷᱚᱸᱫᱽᱨᱚᱱᱨᱮ ᱫᱚ ᱜᱩᱱᱼᱟᱱᱟᱜ (Qualitative Method), ᱛᱩᱞᱟᱹᱯᱟᱹᱭᱞᱟᱹᱣᱟᱱᱟᱜ 

(Comparative Method) ᱟᱨ ᱛᱚᱡᱽᱵᱤᱡᱽᱼᱟᱱᱟᱜ (Analytical Method)  ᱠᱷᱚᱸᱫᱽᱨᱚᱱ ᱦᱚᱨᱟ 

ᱥᱳᱛᱳᱜ ᱦᱳᱭ ᱟᱠᱟᱱᱟ᱾ ᱠᱷᱚᱸᱫᱽᱨᱚᱱ ᱨᱮᱭᱟᱜ Primary Data ᱞᱮᱠᱟᱛᱮ ᱵᱟᱪᱷᱟᱣ 

ᱥᱟᱱᱛᱟᱲᱤ ᱚᱱᱚᱲᱦᱮᱸ ᱯᱩᱛᱷᱤ ᱟᱨ ᱯᱟᱛᱷᱟᱢ ᱠᱚ ᱵᱮᱣᱦᱟᱨ ᱦᱳᱭ ᱟᱠᱟᱱᱟ ᱾ Secondary 

Data ᱞᱮᱠᱟᱛᱮ ᱫᱚ ᱥᱟᱱᱛᱟᱲᱤ ᱥᱟᱶᱦᱮᱫ, ᱱᱟᱦᱟᱜ ᱚᱱᱚᱲᱦᱮᱸ ᱛᱮᱛᱮᱫ, ᱠᱷᱚᱸᱫᱽᱨᱚᱱ 

ᱯᱩᱛᱷᱤ, ᱚᱱᱚᱞ ᱟᱨ ᱠᱷᱚᱸᱫᱽᱨᱚᱱ ᱯᱟᱛᱷᱟᱢ ᱠᱚ ᱦᱟᱛᱟᱣ ᱦᱳᱭ ᱟᱠᱟᱱᱟ᱾ 

᱔ᱹᱠᱷᱚᱸᱫᱽᱨᱚᱱ ᱧᱮᱞ ᱫᱚᱦᱲᱟ (Review of The Literature)ᱺ  

ᱥᱟᱱᱛᱟᱲᱤ ᱚᱱᱚᱲᱦᱮᱸ ᱞᱟᱹᱭᱛᱮ ᱟᱭᱢᱟ ᱥᱟᱶᱦᱮᱫᱤᱭᱟᱹ ᱟᱨ ᱠᱷᱚᱸᱫᱽᱨᱚᱱᱤᱭᱟᱹ ᱠᱚ 

ᱛᱚᱡᱽᱵᱤᱡᱽ ᱟᱠᱟᱫᱟ᱾ ᱚᱱᱟ ᱠᱚ ᱢᱩᱫᱽ ᱨᱮ ᱢᱤᱫ ᱵᱟᱨ ᱯᱩᱛᱷᱤ ᱟᱨ ᱯᱟᱛᱷᱟᱢ ᱠᱚ ᱨᱮᱭᱟᱜ 

ᱧᱩᱛᱩᱢ ᱫᱚ ᱦᱚᱭᱳᱜ  ᱠᱟᱱᱟ ᱾ ᱡᱮᱞᱮᱠᱟ ᱼ 

(ᱚ) ᱥᱚᱨᱮᱱ, ᱠᱚᱵᱤᱱᱫᱨᱚ; ᱱᱟᱦᱟᱜ ᱟᱨ ᱱᱟᱦᱟᱜ ᱯᱟᱨᱚᱢ ᱚᱱᱚᱲᱦᱮᱸ, ᱴᱩᱨᱤᱭᱚᱱ  

     ᱯᱟᱵᱞᱤᱠᱮᱥᱚᱱ, ᱠᱚᱞᱠᱟᱛᱟ ᱼ ᱗᱐᱐᱐᱖᱗, ᱒᱐᱒᱕ ᱾ 

(ᱛ) ᱠᱚᱨᱢᱚᱠᱟᱨ, ᱚᱧᱡᱚᱱ; ᱥᱟᱶᱛᱟᱞᱤ ᱠᱚᱵᱤᱛᱟᱨ ᱜᱚᱛᱤᱯᱨᱚᱠᱨᱤᱛᱤ, ᱴᱩᱨᱤᱭᱚᱱ  

     ᱯᱟᱵᱞᱤᱠᱮᱥᱚᱱ, ᱠᱚᱞᱠᱟᱛᱟ ᱼ ᱗᱐᱐᱐᱖᱗, ᱒᱐᱒᱐ ᱾  

(ᱜ) ᱢᱟᱱᱰᱤ, ᱠᱚᱞᱮᱱᱫᱨᱚᱱᱟᱛᱷ;  ᱥᱤᱞᱤ, Vol. No – 32, Issue No – 7, July -2012,    

   ᱱᱚᱣᱟ ᱯᱟᱛᱷᱟᱢᱨᱮ ᱩᱪᱷᱟᱹᱱ ᱟᱠᱟᱱᱟ ᱢᱚᱦᱟᱫᱮᱵ ᱦᱟᱸᱥᱫᱟᱣᱟᱜ ᱚᱞ ᱼ 

     `᱒᱑ ᱥᱚᱛᱚᱠ ᱨᱮᱭᱟᱜ ᱥᱟᱱᱛᱟᱲᱤ ᱚᱱᱚᱲᱦᱮᱸ’᱾ 

ᱱᱚᱜᱼᱚᱭ ᱱᱚᱣᱟ ᱠᱚ ᱠᱷᱚᱸᱫᱽᱨᱚᱱ ᱠᱟᱹᱢᱤ ᱛᱟᱞᱟᱛᱮ ᱥᱟᱱᱛᱟᱲᱤ ᱱᱟᱦᱟᱜ ᱚᱱᱚᱲᱦᱮᱸ 

ᱨᱮᱭᱟᱜ ᱚᱛᱢᱚᱱ ᱟᱨ ᱦᱟᱨᱟᱵᱩᱨᱩ ᱨᱮᱭᱟᱜ ᱱᱟᱜᱟᱢ, ᱚᱱᱚᱲᱦᱮᱸ ᱵᱷᱟᱵᱽᱱᱟ, ᱚᱱᱚᱲᱦᱮᱸ 

ᱠᱟᱹᱨᱤ ᱮᱢᱟᱱ ᱠᱚ ᱨᱮᱭᱟᱜ ᱠᱟᱛᱷᱟ ᱨᱟᱠᱟᱵ ᱦᱮᱡ ᱟᱠᱟᱱᱟ᱾ ᱛᱚᱵᱮ ᱱᱟᱦᱟᱜ ᱚᱱᱚᱲᱦᱮᱸ 

ᱨᱮᱭᱟᱜ ᱜᱩᱱ ᱠᱚ ᱟᱛᱮᱫ ᱥᱟᱱᱛᱟᱲᱤ ᱚᱱᱚᱲᱦᱮᱸ ᱪᱮᱛᱟᱱ ᱱᱚᱜᱼᱚᱭ ᱱᱚᱝᱠᱟᱱᱟᱜ 

ᱛᱚᱡᱽᱵᱤᱡᱽ ᱫᱚ ᱵᱟᱹᱱᱩᱜ ᱞᱮᱠᱟᱜᱮ᱾ ᱚᱱᱟᱛᱮ ᱱᱚᱣᱟ ᱠᱷᱚᱸᱫᱽᱨᱚᱱ ᱛᱟᱞᱟᱛᱮ ᱥᱟᱱᱛᱟᱲᱤ 

ᱱᱟᱦᱟᱜ ᱚᱱᱚᱲᱦᱮᱸ ᱨᱮᱭᱟᱜ ᱫᱷᱟᱨᱟᱫᱷᱚᱨᱚᱱ ᱟᱨ ᱨᱩᱯᱮᱵᱟᱦᱟᱨ ᱛᱳᱞᱟᱥ ᱨᱮᱭᱟᱜ 

ᱠᱩᱨᱢᱩᱴᱩ ᱦᱳᱭ ᱟᱠᱟᱱᱟ᱾ 

᱕ᱹᱛᱚᱡᱽᱵᱤᱡᱽ (Discussion)ᱺ  

ᱱᱟᱦᱟᱜᱼᱚᱱᱚᱲᱦᱮᱸ ᱫᱚ ᱤᱩᱨᱳᱯ ᱢᱟᱦᱟ ᱫᱤᱥᱳᱢ ᱨᱮᱭᱟᱜ ᱯᱟᱹᱨᱥᱤ ᱥᱟᱶᱦᱮᱫᱨᱮ ᱯᱳᱭᱞᱳ 

ᱚᱛᱢᱚᱱ ᱞᱮᱱᱟ᱾ ᱚᱸᱰᱮ ᱠᱷᱚᱱ ᱛᱟᱭᱚᱢᱼᱫᱟᱨᱟᱢ ᱫᱮᱥᱼᱫᱤᱥᱚᱢ ᱨᱮᱭᱟᱜ ᱯᱟᱹᱨᱥᱤ ᱥᱟᱶᱦᱮᱫᱨᱮ 

ᱪᱟᱹᱞᱤᱛ ᱟᱠᱟᱱᱟ᱾ ᱥᱟᱱᱛᱟᱲᱤ ᱥᱟᱶᱦᱮᱫᱨᱮᱦᱚᱸ ᱱᱟᱦᱟᱜᱼᱚᱱᱚᱲᱦᱮᱸ ᱧᱮᱞ ᱧᱟᱢᱚᱜ ᱠᱟᱱᱟ᱾ 

ᱥᱟᱱᱛᱟᱲᱤ ᱥᱟᱶᱦᱮᱫ ᱨᱮᱱ ᱟᱹᱰᱤ ᱧᱩᱛᱩᱢᱟᱱ ᱚᱱᱚᱲᱦᱤᱭᱟᱹ  ᱚᱥᱤᱛ ᱥᱚᱨᱮᱱ ᱱᱟᱦᱟᱜ 

ᱚᱱᱚᱲᱦᱮᱸ ᱤᱫᱤ ᱠᱟᱛᱮᱭ ᱢᱮᱱ ᱟᱠᱟᱫᱟ ᱼ “ᱱᱚᱸᱰᱮ ᱫᱚ ᱚᱠᱛᱚ ᱥᱮ ᱡᱩᱜᱽ ᱥᱟᱶ ᱥᱟᱹᱜᱟᱹᱭ ᱫᱚ 

ᱵᱟᱹᱱᱩᱜᱼᱟ, ᱯᱟᱹᱦᱤᱞ ᱵᱤᱫᱟᱹᱞ ᱨᱮᱭᱟᱜ ᱚᱞ ᱚᱱᱚᱲᱦᱮᱸᱦᱚᱸ ᱱᱟᱦᱟᱜ ᱚᱱᱚᱲᱦᱮᱸ ᱞᱮᱠᱟᱛᱮ 

ᱞᱮᱠᱷᱟᱜᱼᱟ᱾ ᱱᱚᱝᱠᱟᱱ ᱚᱱᱚᱲᱦᱮᱸ ᱫᱚ ᱯᱟᱯᱟᱲᱦᱟᱣ ᱠᱚᱣᱟᱜ ᱢᱚᱱᱮᱨᱮ ᱥᱤᱵᱤᱞ ᱨᱟᱥᱟᱭ 

ᱟᱹᱲᱛᱤ ᱟᱠᱚᱣᱟ ᱡᱚᱛᱚᱢ ᱚᱠᱛᱚ ᱨᱮᱜᱮ᱾ ‘ᱱᱟᱦᱟᱜ ᱚᱱᱚᱲᱦᱮᱸ’ ᱨᱮ ᱫᱚ ᱚᱱᱚᱲᱦᱤᱭᱟᱹ ᱟᱹᱰᱤ 

ᱥᱚᱛᱚᱨᱛᱮ ᱢᱤᱦᱚᱱᱩᱛ ᱠᱟᱹᱨᱤᱛᱮ, ᱱᱤᱨᱚᱲ ᱪᱮᱛᱚᱱᱟᱛᱮ ᱠᱟᱛᱷᱟ ᱠᱩᱸᱫᱟᱹᱣ, ᱥᱚᱴᱷᱤᱠ 

ᱥᱟᱵᱟᱫᱽ ᱵᱮᱣᱦᱟᱨ ᱟᱨ ᱥᱟᱵᱮᱠᱤ ᱜᱚᱲᱦᱚᱱ ᱨᱟᱹᱯᱩᱫ ᱠᱟᱛᱮ ᱱᱟᱣᱟ ᱟᱹᱨᱩᱯᱷᱮᱨᱟᱣ 

ᱜᱚᱲᱦᱚᱱᱛᱮ ᱵᱷᱟᱵᱽ ᱟᱹᱱᱟᱹᱭᱠᱟᱹᱣ ᱯᱟᱯᱟᱲᱦᱟᱣ ᱠᱚ ᱢᱮᱫ ᱥᱟᱢᱟᱝ ᱨᱮᱭᱟᱜ ᱳᱯᱳᱨᱳᱢ 

ᱩᱭᱦᱟᱹᱨ ᱥᱤᱸᱭᱟᱹᱲ ᱯᱟᱨᱚᱢᱛᱮᱭ ᱤᱫᱤ ᱠᱚᱣᱟ᱾”1 ᱵᱟᱝᱞᱟ ᱥᱟᱶᱦᱮᱫᱨᱮᱱ ᱟᱹᱰᱤ ᱧᱩᱛᱩᱢᱟᱱ 

ᱚᱱᱚᱲᱦᱤᱭᱟᱹ ᱡᱤᱵᱚᱱᱟᱱᱚᱱᱫᱚ ᱫᱟᱥᱮ ᱢᱮᱱ ᱟᱠᱟᱫᱟ ᱼ “…আধুনিকতা শুধু আজককর 

কনিতাই আকে অিযত্র িয় একথা ঠিক িয়। আমাকের দেকের পুকরাকিা কনিকের একটা িড় 

কািযাাংকে, দেক্সপীয়করর িাটক ও সকিকট, ডাকির ও রিীন্দ্রিাকথর দের কনিতায় আধুনিকত্ব  কু্ষণ্ণ 

হিার দকাকিা কারণ ঘটকি িকে আজককর েৃঠি নিকয় অন্তত আনম িুঝকত পারনে িা᱾”2 ᱱᱟᱦᱟᱜ 

ᱚᱱᱚᱲᱦᱮᱸ ᱨᱮᱭᱟᱜ ᱛᱮᱛᱮᱫ ᱟᱨ ᱫᱷᱟᱨᱟᱫᱷᱚᱨᱚᱱ ᱤᱫᱤ ᱠᱟᱛᱮ ᱟᱹᱰᱤ ᱧᱩᱛᱩᱢᱟᱱ 

ᱚᱱᱚᱲᱦᱤᱭᱟᱹ ᱟᱨ ᱠᱚᱵᱤᱛᱟ ᱯᱟᱛᱷᱟᱢᱨᱮᱱ ᱜᱟᱹᱜᱷᱩᱲ ᱥᱟᱯᱲᱟᱣᱤᱡ ᱵᱩᱫᱫᱷᱚᱫᱮᱵ 

ᱵᱚᱥᱩ ᱫᱚᱭ ᱢᱮᱱ ᱟᱠᱟᱫᱟ “এই আধুনিকতা এমি দকাকিা পোথ থ িয় যাকক দকাকিা একটা নিহ্ন 

দ্বারা অনিকে ভাকি সিাক্ত করা যায়। একক িো দযকত পাকর নিকরাকহর, প্রনতিাকের কনিতা, 

সাংেকয়র, ক্লানন্তর, সন্ধাকির আিার এরই মকধয প্রকাে দপকয়কে নিশ্বকয়র জাগরণ, জীিকির 

আিন্দ, নিশ্বনিধাকির আস্থািাি নিত্তিৃনত্ত। আো আর নিরােয, অন্তমু থনিতা িা িনহথমুনিতা, 

সামাজজক জীিকির সাংগ্রাম আর আত্মীক জীিকির তৃষ্ণা, এই সিগুকো ধারাই িুুঁকজ পাওয়া যাকি 

শুধু নভন্ন নভন্ন কনিকত িয় কিকিা হয়কতা নিনভন্ন সমকয়র এনক কনির রিিায়।”3 ᱱᱟᱹᱭ ᱡᱮᱞᱮᱠᱟ 

ᱵᱟᱸᱠᱨᱮ ᱟᱹᱪᱩᱨ ᱠᱟᱛᱮᱫ ᱞᱮᱜᱮᱢ ᱞᱮᱜᱮᱢ ᱞᱤᱸᱜᱤ ᱟᱠᱟᱭᱜᱮ ᱛᱟᱸᱦᱮᱱᱟ᱾ ᱚᱱᱠᱟᱜᱮ 

ᱥᱟᱶᱦᱮᱫᱦᱚᱸ ᱚᱠᱛᱮᱱᱟᱹᱯᱤᱛ ᱵᱟᱸᱠᱨᱮ ᱟᱹᱪᱩᱨ ᱠᱟᱛᱮ ᱞᱟᱦᱟ ᱤᱫᱤᱜᱼᱟ᱾ ᱨᱚᱵᱤᱱᱫᱨᱚᱱᱟᱛᱷ 

ᱴᱷᱟᱠᱩᱨ ᱚᱱᱟ ᱵᱟᱸᱠᱜᱮ ᱟᱫᱷᱩᱱᱤᱠ ᱢᱮᱱᱛᱮᱭ ᱞᱟᱹᱭ ᱟᱠᱟᱫᱟ᱾ ᱩᱱᱤᱭᱟᱜ ᱠᱟᱛᱷᱟᱛᱮ ᱼ 

“িেী সামকির নেকক দসাজা িেকত িেকত হিাৎ িা ুঁক দেকর। সানহতযও িরাির নসকধ িকেিা। 

যিি দস িা ুঁক দিই তিি দসই িা ুঁকটাককই িেকত হকি মডাি থ। িাাংোয় িো যাক আধুনিক।  এই 

আধুনিকতা সময় নিকয় িয় মজজথ নিকয়। িােযকাকে দয ইাংকরজী কনিতার সকে আমার পনরিয় 

হে তিিার নেকি দসটাকক আধুনিক িকে গিয করা িেত। কািয তিি একটা িতুি িা ুঁক 

নিকয়নেে।”4 ᱱᱟᱦᱟᱜ  ᱟᱹᱲᱟᱹ ᱫᱚ ᱵᱷᱟᱵᱽᱱᱟ ᱟᱨ ᱥᱚᱱᱚᱫᱚᱨ ᱰᱷᱚᱝ ᱫᱮᱱᱮ ᱵᱟᱱᱟᱨ ᱜᱮᱭ 

ᱥᱚᱫᱚᱨᱟ᱾ ᱚᱱᱟᱛᱮ ᱮᱠᱮᱱ ᱵᱟᱸᱠᱨᱮ ᱟᱹᱪᱩᱨᱚᱜ ᱜᱮ ᱱᱟᱦᱟᱜ ᱥᱮ ᱟᱫᱷᱩᱱᱤᱠᱚᱛᱟ ᱢᱮᱱᱛᱮ ᱫᱚ 

ᱵᱟᱝ ᱯᱩᱥᱴᱟᱹᱜᱼᱟ᱾ ᱪᱮᱫᱟᱜ ᱥᱮ ᱚᱠᱟ ᱥᱮᱡ ᱟᱹᱪᱩᱨᱚᱜ ᱠᱟᱱᱟ ᱚᱱᱟᱦᱚᱸ ᱧᱮᱞ ᱞᱟᱹᱠᱛᱤᱭᱟ᱾ 

ᱚᱱᱚᱲᱦᱮᱸ ᱨᱮᱭᱟᱜ ᱱᱟᱦᱟᱜ ᱛᱮᱫ ᱥᱮ ᱟᱫᱷᱩᱱᱤᱠᱚᱛᱟ ᱫᱚ ᱜᱚᱴᱟᱼᱵᱩᱴᱟᱹᱜᱼᱟ ᱚᱠᱟ ᱥᱮᱡ 

ᱚᱱᱚᱲᱦᱮᱸ ᱟᱹᱪᱩᱨᱚᱜ ᱠᱟᱱᱟ ᱚᱱᱟ ᱠᱚᱭᱳᱜ ᱠᱟᱛᱮᱫ᱾ 

ᱱᱟᱦᱟᱜ (modern) ᱟᱹᱲᱟᱹ ᱫᱚ ᱟᱹᱰᱤ ᱛᱮᱛᱮᱫ ᱟᱱᱟᱜ ᱟᱨ ᱡᱚᱛᱚ ᱥᱟᱶ ᱥᱮᱞᱮᱫ ᱢᱮᱱᱟᱜᱼᱟ᱾ 

ᱥᱚᱥᱱᱚᱜ ᱨᱮᱭᱟᱜ ᱯᱤᱲᱦᱤ ᱵᱚᱫᱚᱞ ᱥᱟᱶ ᱥᱟᱶᱛᱮ ᱥᱟᱶᱦᱮᱫ ᱨᱮᱭᱟᱜ ᱥᱚᱫᱚᱨ ᱰᱷᱚᱝ ᱟᱨ 

ᱵᱷᱟᱵᱽᱱᱟ ᱨᱮᱭᱟᱜ ᱵᱚᱫᱚᱞ ᱧᱮᱞᱚᱜᱼᱟ᱾ ᱱᱚᱜᱼᱚᱭ ᱱᱚᱣᱟ ᱵᱚᱫᱚᱞ ᱨᱮᱭᱟᱜ ᱵᱷᱟᱵᱽᱱᱟ 

ᱟᱨ ᱪᱤᱱᱢᱟᱹᱱ ᱚᱱᱚᱲᱦᱮᱸ ᱨᱮᱭᱟᱜ ᱡᱤᱣᱤ ᱟᱨ ᱦᱚᱲᱢᱚᱨᱮ ᱠᱷᱚᱫᱟ ᱠᱟᱛᱮᱫ ᱡᱟᱭᱡᱩᱜᱽ 

ᱡᱮᱣᱮᱫ ᱛᱟᱦᱮᱱᱜᱮ ᱚᱱᱚᱲᱦᱮᱸ ᱨᱮᱭᱟᱜ ᱱᱟᱦᱟᱜ-ᱛᱮᱫ ᱥᱮ ᱟᱫᱷᱩᱱᱤᱠᱚᱛᱟ᱾ ᱱᱤᱛᱚᱜ ᱵᱚᱱ 

ᱧᱮᱞ ᱞᱮᱜᱮ ᱱᱟᱦᱟᱜ ᱚᱱᱚᱲᱦᱮᱸ ᱨᱮᱭᱟᱜ ᱟᱥᱚᱞ ᱜᱩᱱ ᱠᱚ ᱼ 

(᱑) ᱱᱟᱦᱟᱜ ᱚᱱᱚᱲᱦᱮᱸ ᱫᱚ ᱱᱤᱴᱳᱞ ᱚᱱᱚᱲᱦᱮᱸ ᱠᱟᱱᱟ᱾ 

(᱒) ᱱᱟᱦᱟᱜ ᱚᱱᱚᱲᱦᱮᱸᱨᱮ ᱫᱚ ᱨᱳᱢᱟᱱᱴᱤᱠ ᱵᱤᱨᱩᱫᱤᱭᱟᱹ ᱵᱷᱟᱵᱽᱱᱟ ᱛᱟᱸᱦᱮᱱᱟ᱾ 

(᱓) ᱱᱟᱦᱟᱜ ᱚᱱᱚᱲᱦᱮᱸᱨᱮ ᱫᱚ ᱚᱱᱛᱚᱨ ᱨᱮᱭᱟᱜ ᱜᱟᱹᱦᱤᱨ ᱟᱹᱱᱟᱹᱭᱠᱟᱹᱣ ᱥᱟᱢᱟᱝ 

ᱥᱚᱫᱚᱨᱚᱜᱼᱟ᱾ 

(᱔) ᱡᱩᱜᱽ ᱨᱮᱭᱟᱜ ᱵᱩᱴᱩᱧᱼᱦᱟᱺᱥᱩ ᱟᱨ ᱱᱟᱦᱟᱜ ᱡᱤᱭᱳᱱ ᱨᱮᱭᱟᱜ ᱞᱟᱸᱜᱟ, ᱱᱤᱨᱟᱹᱥ, 

ᱥᱩᱱ ᱮᱢᱟᱱ ᱟᱹᱱᱟᱹᱭᱠᱟᱹᱣ ᱠᱚ ᱥᱚᱫᱚᱨᱚᱜᱼᱟ᱾ 

(᱕) ᱫᱩᱞᱟᱹᱲ, ᱢᱚᱸᱡᱽ, ᱱᱟᱯᱟᱭ, ᱥᱟᱹᱨᱤ, ᱥᱚᱱᱚᱛ ᱮᱢᱟᱱ ᱢᱟᱱᱣᱟᱨᱤ ᱜᱩᱱᱟᱹᱱ ᱪᱮᱛᱟᱱ 

ᱦᱤᱫᱤᱡ᱾ 

(᱖) ᱥᱮᱫᱟᱭᱟᱜ ᱯᱟᱹᱛᱭᱟᱹᱣ ᱟᱨ ᱪᱟᱸᱫᱳᱼᱵᱳᱸᱜᱟ ᱪᱮᱛᱟᱱᱨᱮ ᱦᱤᱫᱤᱡ᱾ 

(᱗) ᱦᱚᱲᱢᱚ ᱨᱮᱭᱟᱜ ᱨᱮᱸᱜᱮᱡᱽ ᱛᱮᱛᱟᱝ ᱟᱨ ᱦᱚᱲᱢᱚ ᱵᱮᱲᱦᱟᱭ ᱫᱩᱞᱟᱹᱲ ᱨᱮᱭᱟᱜ 

ᱩᱢᱩᱞ ᱧᱮᱞᱚᱜᱼᱟ᱾ 

(᱘) ᱱᱟᱦᱟᱜᱼᱚᱱᱚᱲᱦᱮᱸᱨᱮ ᱫᱚ ᱢᱚᱱᱮ ᱵᱤᱫᱤᱭᱟᱱ ᱯᱷᱨᱚᱭᱮᱰᱼᱟᱜ ‘ᱢᱚᱱᱮᱼᱛᱮᱛᱮᱫ’ 

ᱨᱮᱭᱟᱜ ᱩᱢᱩᱞ ᱧᱮᱞᱚᱜᱼᱟ᱾ 

(᱙)ᱱᱟᱦᱟᱜ ᱚᱱᱚᱲᱦᱮᱸᱨᱮ ᱫᱚ ᱠᱟᱞᱢᱟᱨᱠᱥᱼᱟᱜ ᱧᱮᱱᱮᱞᱚᱢ ᱟᱨ ᱥᱚᱢᱟᱱᱛᱮᱼᱦᱟᱹᱴᱤᱧ 

ᱵᱷᱟᱵᱽᱱᱟ ᱨᱮᱭᱟᱜ ᱩᱢᱩᱞ ᱧᱮᱞ ᱧᱟᱢᱚᱜᱼᱟ᱾ 

(᱑᱐) ᱫᱮᱥᱼᱫᱤᱥᱚᱢ ᱨᱮᱭᱟᱜ ᱱᱟᱱᱟᱼᱦᱩᱱᱟᱹᱨ ᱞᱟᱠᱪᱟᱨ ᱟᱨ ᱵᱤᱱᱛᱤ ᱵᱟᱸᱠᱷᱮᱲ 

ᱨᱮᱭᱟᱜ ᱠᱟᱛᱷᱟ ᱧᱮᱞ ᱧᱟᱢᱚᱜᱼᱟ᱾ 

(᱑᱑) ᱱᱤᱨᱟᱹᱼᱟᱹᱲᱟᱹ ᱪᱤᱭᱟᱹ ᱠᱟᱛᱮᱫ ᱟᱹᱭᱟᱹᱛ ᱵᱮᱱᱟᱣᱨᱮ ᱱᱟᱣᱟᱛᱮᱫ ᱧᱮᱞᱚᱜᱼᱟ᱾ 

ᱡᱮᱞᱮᱠᱟ ᱼ ᱟᱹᱲᱟᱹ ᱥᱟᱶ ᱜᱩᱱᱩᱱ, ᱡᱩᱨᱤᱼᱟᱹᱲᱟᱹ ᱮᱢᱟᱱ ᱠᱚ ᱨᱮᱭᱟᱜ ᱵᱮᱣᱦᱟᱨ ᱧᱮᱞ 

ᱧᱟᱢᱚᱜᱼᱟ᱾ 

(᱑᱒) ᱱᱟᱦᱟᱜ ᱚᱱᱚᱲᱦᱮᱸᱨᱮ ᱫᱚ ᱢᱤᱦᱱᱩᱛ ᱠᱟᱹᱨᱤ ᱧᱮᱞ ᱧᱟᱢᱚᱜᱼᱟ᱾ 

(᱑᱓) ᱱᱟᱦᱟᱜ ᱚᱱᱚᱲᱦᱮᱸ ᱨᱮᱭᱟᱜ ᱛᱷᱟᱨᱨᱮ ᱫᱚ ᱢᱮᱱᱠᱟᱛᱷᱟ, ᱵᱷᱮᱱᱛᱟ ᱠᱟᱛᱷᱟ, 

ᱞᱟᱹᱭᱪᱟᱞ ᱠᱟᱛᱷᱟ ᱮᱢᱟᱱ ᱠᱚ ᱢᱮᱥᱟ ᱠᱟᱛᱮᱫ ᱚᱱᱚᱲᱦᱮᱸᱨᱮ ᱱᱟᱣᱟᱛᱮᱫ ᱟᱹᱜᱩ 

ᱨᱮᱭᱟᱜ ᱨᱤᱠᱟᱹ ᱛᱟᱦᱮᱸᱱᱟ᱾ 

(᱑᱔) ᱱᱟᱦᱟᱜ ᱚᱱᱚᱲᱦᱮᱸᱨᱮ ᱫᱚ ᱚᱱᱚᱞ ᱥᱮ ᱜᱚᱫᱫᱚ ᱪᱷᱚᱱᱫᱚ ᱨᱮᱭᱟᱜ ᱵᱮᱣᱦᱟᱨ 

ᱡᱟᱹᱥᱛᱤ ᱧᱮᱞᱚᱜᱼᱟ᱾ 

(᱑᱕) ᱱᱟᱣᱟ ᱱᱟᱣᱟ ᱩᱭᱦᱟᱹᱨᱼᱩᱨᱜᱟᱹᱱ ᱨᱮᱭᱟᱜ ᱨᱩᱯᱮᱵᱟᱦᱟᱨ ᱧᱮᱞᱚᱜᱼᱟ ᱱᱟᱦᱟᱜ 

ᱚᱱᱚᱲᱦᱮᱸᱨᱮ᱾ 

(᱑᱖) ᱱᱟᱦᱟᱜ ᱚᱱᱚᱲᱦᱮᱸᱨᱮ ᱫᱚ ᱫᱷᱟᱹᱨᱛᱤ ᱨᱮᱭᱟᱜ ᱱᱟᱱᱟᱦᱩᱱᱟᱹᱨ ᱥᱟᱶᱦᱮᱫ 

ᱟᱸᱫᱳᱲ ᱠᱚ ᱨᱮᱭᱟᱜ ᱩᱢᱩᱞ ᱧᱮᱞ ᱧᱟᱢᱚᱜᱼᱟ᱾ ᱡᱮᱞᱮᱠᱟ ᱼ ᱥᱤᱢᱵᱚᱞᱤᱡᱚᱢ, 

ᱥᱩᱨᱤᱭᱟᱞᱤᱡᱚᱢ, ᱤᱢᱯᱨᱮᱥᱚᱱᱤᱡᱚᱢ ᱮᱢᱟᱱ᱾ 

(᱑᱗) ᱱᱟᱦᱟᱜ ᱚᱱᱚᱲᱦᱮᱸ ᱛᱟᱞᱟᱛᱮ ᱦᱩᱦᱤ ᱥᱮ ᱵᱮᱝᱜᱚ, ᱨᱚᱲᱼᱫᱟᱨᱟᱢ, ᱵᱟᱝ ᱠᱩᱥᱤ 

ᱮᱢᱟᱱ ᱠᱚ ᱥᱟᱢᱟᱝ ᱥᱚᱫᱚᱨᱚᱜᱼᱟ᱾ 

ᱥᱟᱱᱛᱟᱲᱤ ᱚᱱᱚᱲᱦᱮᱸ ᱥᱟᱶᱦᱮᱫ ᱨᱮᱭᱟᱜ ᱱᱟᱜᱟᱢ ᱥᱮᱡ ᱠᱚᱭᱳᱜ ᱞᱮᱠᱷᱟᱱ ᱧᱮᱞ ᱧᱟᱢᱚᱜᱼᱟ 

ᱱᱟᱦᱟᱜᱼᱚᱱᱚᱲᱦᱮᱸ ᱟᱸᱫᱳᱲ ᱫᱚ ᱗᱐ ᱫᱚᱥᱚᱠ ᱨᱮᱭᱟᱜ ᱛᱟᱞᱟᱢᱟᱞᱟ ᱥᱮᱡ ᱠᱷᱚᱱ ᱵᱟᱹᱭ 

ᱵᱟᱹᱭᱛᱮ ᱥᱚᱫᱚᱨ ᱟᱠᱟᱱᱟ᱾ ᱥᱚᱢᱟᱡᱽ, ᱞᱟᱠᱪᱟᱨ ᱟᱨ ᱫᱮᱥᱼᱫᱤᱥᱚᱢ ᱨᱮᱭᱟᱜ ᱱᱟᱱᱟᱦᱩᱱᱟᱹᱨ 

ᱥᱟᱶᱦᱮᱫ ᱨᱮᱭᱟᱜ ᱚᱨᱥᱚᱝᱛᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱥᱟᱶᱦᱮᱫ ᱨᱮᱦᱚᱸ ᱱᱟᱦᱟᱜ ᱚᱱᱚᱲᱦᱮᱸ 

ᱚᱛᱢᱚᱱ ᱟᱠᱟᱱᱟ᱾ ᱥᱟᱱᱛᱟᱲᱤ ᱚᱱᱚᱲᱦᱮᱸᱨᱮ ᱨᱮᱭᱟᱜ ᱵᱷᱟᱵᱽᱱᱟ ᱟᱨ ᱥᱚᱱᱚᱫᱚᱨ ᱨᱮᱭᱟᱜ 

ᱰᱷᱚᱝ ᱢᱮᱱᱮᱠ ᱫᱮᱱᱮ ᱵᱟᱱᱟᱨ ᱥᱮᱡᱛᱮᱜᱮ  ᱱᱟᱣᱟᱛᱮᱫ ᱥᱚᱫᱚᱨ ᱟᱠᱟᱱᱟ᱾ 

ᱞᱟᱹᱭᱛᱚᱨᱟ ᱞᱮᱠ ᱠᱟᱱᱟ ᱚᱱᱚᱲᱦᱮᱸ ᱨᱮᱭᱟᱜ ᱵᱷᱤᱛᱟᱹᱨ ᱟᱨ ᱵᱟᱦᱮᱨ ᱢᱮᱱᱮᱠ ᱫᱮᱱᱮ ᱵᱟᱱᱟᱨ 

ᱥᱮᱡᱛᱮ ᱵᱟᱹᱭ ᱵᱟᱹᱭᱛᱮ ᱵᱚᱫᱚᱞ ᱨᱮᱭᱟᱜ ᱠᱟᱹᱢᱤ ᱦᱚᱨᱟ ᱫᱚ ᱞᱮᱛᱟᱲᱜᱮ ᱛᱳᱸᱜᱮ ᱛᱟᱦᱮᱸ 

ᱟᱠᱟᱱᱟ ᱟᱨ ᱱᱤᱛᱦᱚᱸ ᱢᱮᱱᱟᱜ ᱟᱠᱟᱫ ᱜᱮᱭᱟ᱾ ᱥᱟᱱᱛᱟᱲᱤ ᱚᱱᱚᱲᱦᱮᱸ ᱵᱮᱲᱟᱨᱮᱦᱚᱸ ᱱᱚᱣᱟ 

ᱠᱟᱛᱷᱟ ᱫᱚ ᱠᱷᱟᱹᱴᱤᱜᱮ ᱡᱚᱣᱟᱜᱼᱟ᱾ ᱰᱨᱹ ᱰᱚᱢᱟᱱ ᱥᱟᱦᱩ ᱥᱚᱢᱤᱨᱼᱟᱜ ᱥᱟᱯᱲᱟᱣ ‘ᱦᱚᱲ 

ᱥᱚᱢᱵᱟᱫᱽ’ ᱯᱟᱛᱷᱟᱢᱨᱮᱱ ᱚᱱᱚᱲᱦᱤᱭᱟᱹ ᱠᱚᱣᱟᱜ ᱚᱱᱚᱲᱦᱮᱸ ᱠᱚᱨᱮ ᱱᱟᱦᱟᱜᱼᱚᱱᱚᱲᱦᱮᱸ 

ᱨᱮᱭᱟᱜ ᱢᱤᱫ ᱵᱟᱨ ᱨᱩᱯ ᱥᱚᱫᱚᱨᱞᱮᱱᱟ᱾ ᱛᱚᱵᱮ ᱗᱐ ᱫᱚᱥᱚᱠ ᱨᱮᱭᱟᱜ ᱛᱟᱞᱟᱢᱟᱞᱟ ᱥᱮᱡ 

ᱠᱷᱚᱱ ᱩᱪᱷᱟᱹᱱᱞᱮᱱ ᱯᱟᱛᱷᱟᱢ ᱠᱚ ᱢᱩᱫᱽᱨᱮ ᱢᱚᱦᱟᱫᱮᱵ ᱦᱟᱸᱥᱫᱟᱣᱟᱜ ᱥᱟᱯᱲᱟᱣ 

‘ᱛᱮᱛᱨᱮ’, ᱵᱟᱞᱤᱥᱥᱚᱨ ᱥᱚᱨᱮᱱᱼᱟᱜ ᱥᱟᱯᱲᱟᱣ ‘ᱡᱤᱨᱤᱦᱤᱨᱤ’, ᱚᱱᱟᱫᱤ ᱪᱚᱨᱚᱱ 

ᱦᱮᱢᱵᱨᱚᱢᱼᱟᱜ ᱥᱟᱯᱲᱟᱣ ‘ᱦᱚᱲ ᱟᱲᱟᱝ’ ᱮᱢᱟᱱ ᱠᱚᱨᱮ ᱫᱚ ᱱᱟᱦᱟᱜ ᱚᱱᱚᱲᱦᱮᱸ ᱨᱮᱭᱟᱜ 

ᱢᱤᱫ ᱵᱟᱨ ᱥᱚᱨᱚᱥ ᱨᱩᱯ ᱥᱟᱢᱟᱝ ᱥᱚᱫᱚᱨᱞᱮᱱᱟ᱾ ᱥᱟᱱᱛᱟᱲᱤ ᱱᱟᱦᱟᱜ ᱚᱱᱚᱲᱦᱮᱸ ᱨᱮᱭᱟᱜ 

ᱢᱩᱴᱷᱟᱹᱱ ᱡᱟᱦᱟᱸᱭ ᱚᱱᱚᱲᱦᱤᱭᱟᱹ ᱠᱚᱣᱟᱜ ᱚᱱᱚᱲᱦᱮᱸ ᱛᱟᱞᱟᱛᱮ ᱱᱤᱴᱳᱞ ᱨᱩᱯᱮ ᱧᱟᱢ 

ᱞᱮᱫᱼᱟ ᱳᱱᱠᱳᱣᱟᱜ ᱧᱩᱛᱩᱢ ᱫᱚ ᱦᱚᱭᱳᱜ ᱠᱟᱱᱟ ᱼ ᱴᱷᱟᱠᱩᱨ ᱯᱨᱚᱥᱟᱫᱽ ᱢᱩᱨᱢᱩ, ᱨᱚᱵᱤᱞᱟᱞ 

ᱢᱟᱡᱷᱤ ‘ᱠᱩᱦᱩᱵᱟᱹᱣ’, ᱢᱟᱨᱥᱟᱞ ᱦᱮᱢᱵᱨᱚᱢ, ᱨᱟᱢᱮᱥᱥᱚᱨ ᱢᱩᱨᱢᱩ, ᱚᱥᱤᱛ ᱥᱚᱨᱮᱱ, 

ᱨᱟᱢᱥᱩᱱᱫᱚᱨ ᱵᱟᱥᱠᱮ, ᱚᱨᱡᱩᱱ ᱪᱚᱨᱚᱱ ᱦᱮᱢᱵᱨᱚᱢ ᱮᱢᱟᱱ᱾ ᱛᱟᱭᱚᱢ ᱫᱟᱨᱟᱢ ᱟᱨᱦᱚᱸ ᱢᱤᱫ 

ᱵᱟᱨ ᱚᱱᱚᱲᱦᱤᱭᱟᱹ ᱱᱟᱦᱟᱜ ᱚᱱᱚᱲᱦᱮᱸ ᱠᱚ ᱥᱤᱨᱡᱟᱹᱣ ᱟᱠᱟᱫᱟ᱾ 

ᱨᱚᱢᱚᱡᱽ ᱟᱹᱱᱟᱹᱭᱠᱟᱹᱣ ᱨᱮᱭᱟᱜ ᱵᱷᱟᱵᱽᱱᱟᱛᱮ ᱯᱮᱨᱮᱡ ᱥᱟᱱᱛᱟᱲᱤ ᱚᱱᱚᱲᱦᱮᱸᱨᱮ ᱱᱟᱦᱟᱜ 

ᱵᱷᱟᱵᱽᱱᱟ ᱫᱚ ᱦᱮᱡ ᱟᱠᱟᱱᱟ ᱢᱤᱫ ᱵᱷᱟᱱᱰᱳ ᱞᱮᱠᱟ᱾ ᱨᱚᱢᱚᱡᱽᱼᱵᱷᱟᱵᱽᱱᱟ ᱨᱮᱭᱟᱜ 

ᱢᱟᱭᱟᱡᱟᱞ ᱛᱳᱯᱟᱜ ᱠᱟᱛᱮ, ᱨᱚᱢᱚᱡᱽᱼᱵᱤᱨᱩᱫᱤᱭᱟᱹ ᱢᱤᱫ ᱱᱟᱣᱟ ᱫᱷᱟᱨᱟ ᱧᱮᱞ ᱟᱠᱟᱱᱟ 

ᱥᱟᱱᱛᱟᱲᱤ ᱚᱱᱚᱲᱦᱮᱸᱨᱮ᱾ ᱠᱩᱱᱟᱹᱢᱤ ᱪᱟᱸᱫᱳᱣᱟᱜ ᱢᱟᱨᱥᱟᱞᱨᱮ ᱵᱤᱞᱤᱫᱼᱵᱟᱞᱟᱝ 

ᱨᱳᱢᱟᱱᱴᱤᱠ ᱪᱤᱛᱟᱹᱨ ᱥᱟᱶ ᱵᱟᱝ ᱳᱯᱳᱨᱳᱢ ᱚᱪᱳ ᱠᱟᱛᱮᱫ, ᱨᱮᱸᱜᱮᱡ ᱱᱟᱪᱟᱨ ᱦᱚᱲᱟᱜ 

ᱡᱤᱭᱳᱱ ᱪᱤᱛᱟᱹᱨ ᱥᱟᱶ ᱠᱚ ᱳᱯᱳᱨᱳᱢ ᱚᱪᱳ ᱟᱠᱟᱫ ᱵᱚᱱᱟ᱾ ᱚᱱᱚᱲᱦᱤᱭᱟᱹ ᱠᱚ ᱫᱚ ᱨᱚᱢᱚᱡᱽ 

ᱵᱷᱟᱵᱽᱱᱟ ᱨᱮᱭᱟᱜ ᱫᱟᱨᱦᱟᱨᱮ ᱵᱟᱝ ᱩᱱᱩᱢ ᱠᱟᱛᱮᱫ ᱵᱟᱧᱪᱟᱣ ᱠᱷᱟᱹᱛᱤᱨ ᱞᱟᱹᱲᱦᱟᱹᱭ 

ᱨᱮᱭᱟᱜ ᱵᱷᱟᱵᱽᱱᱟ ᱟᱨ ᱨᱚᱰᱚᱡᱼᱠᱚᱪᱞᱚᱱ, ᱱᱟᱦᱟᱪᱟᱨ, ᱥᱤᱭᱟᱹᱡᱟᱹᱨᱤ ᱮᱢᱟᱱ ᱵᱤᱨᱩᱫᱨᱮ 

ᱨᱚᱲ ᱫᱟᱨᱟᱢ ᱟᱲᱟᱝ ᱠᱚ ᱥᱚᱫᱚᱨ ᱠᱮᱫᱟ ᱼ 

“ᱠᱩᱱᱟᱹᱢᱤ ᱪᱟᱸᱫᱳ ᱫᱚ ᱵᱟᱝ ᱜᱚᱢᱠᱮ 

ᱞᱟᱹᱠᱛᱤ ᱤᱧᱟᱹᱜ ᱴᱷᱟᱶ 

ᱢᱤᱫ ᱪᱩᱯᱩᱫ ᱫᱟᱠᱟ 

ᱵᱟᱧᱪᱟᱜ ᱠᱩᱠᱢᱩ – 

ᱤᱢᱟᱹᱧᱢᱮ ᱫᱮᱱ ᱜᱚᱢᱠᱮ 

ᱮᱢ ᱦᱚᱭᱳᱜ ᱛᱟᱢᱟ 

ᱵᱟᱝᱠᱷᱟᱱ ᱟᱢᱟᱜ ᱫᱤᱥᱚᱢ ᱨᱮᱱᱟᱜ 

ᱢᱟᱱᱪᱤᱛᱨᱚᱧ ᱡᱚᱢᱟ᱾”5 

ᱥᱮᱫᱟᱭᱼᱟᱜ ᱯᱟᱹᱛᱭᱟᱹᱣ ᱟᱨ ᱪᱟᱸᱫᱳᱼᱵᱳᱸᱜᱟ ᱪᱮᱛᱟᱱᱨᱮ ᱦᱤᱫᱤᱡ ᱫᱚ ᱱᱟᱦᱟᱜ ᱚᱱᱚᱲᱦᱮᱸ 

ᱨᱮᱭᱟᱜ ᱜᱩᱱ ᱠᱟᱱᱟ᱾ ᱯᱟᱹᱨᱛᱩᱞ ᱞᱮᱠᱟᱛᱮ ᱚᱱᱚᱲᱦᱤᱭᱟᱹ ᱨᱟᱢᱮᱥᱥᱚᱨ ᱢᱩᱨᱢᱩᱣᱟᱜ 

‘ᱡᱚᱢᱵᱩᱥᱩᱵ ᱵᱳᱸᱜᱟ’ ᱚᱱᱚᱲᱦᱮᱸ ᱨᱮᱭᱟᱜ ᱢᱤᱫᱵᱟᱨ ᱛᱷᱳᱯᱮ ᱵᱚᱱ ᱧᱞ ᱞᱮᱜᱮ᱾ ᱱᱚᱣᱟ 

ᱚᱱᱚᱲᱦᱮᱸᱨᱮ ᱫᱚ ᱜᱩᱨᱼᱟᱹᱱᱟᱹᱭᱠᱟᱹᱣ ᱨᱮᱭᱟᱜ ᱟᱣᱦᱟᱞᱛᱮ ᱢᱤᱫ ᱱᱤᱨᱟᱹᱥᱤᱭᱟᱹ ᱦᱚᱲᱟᱜ 

ᱦᱚᱢᱚᱨᱼᱦᱟᱞᱟᱝ ᱛᱟᱞᱟᱛᱮ ᱪᱟᱸᱫᱳ ᱵᱳᱸᱜᱟᱨᱮ ᱵᱟᱝ ᱯᱟᱹᱛᱭᱟᱹᱣ ᱨᱮᱭᱟᱜ ᱠᱟᱛᱷᱟ 

ᱥᱚᱫᱚᱨ ᱟᱠᱟᱱᱟ ᱼ 

“ᱞᱩᱠᱩᱫᱼᱞᱩᱠᱩᱫᱚᱜ ᱠᱟᱱ 

ᱥᱟᱫᱮᱨ ᱡᱤᱣᱤᱛᱤᱧ ᱨᱮᱭᱟᱜ ᱢᱟᱭᱟ ᱡᱟᱞᱟᱛᱮ 

ᱧᱟᱨᱟᱜ ᱧᱟᱨᱟᱜ ᱦᱚᱢᱚᱨᱠᱮᱫᱟᱹᱧ ᱛᱤᱱᱟᱹᱜ ᱡᱤᱣᱤ ᱚᱲᱮᱡ 

ᱥᱤᱸᱧᱮᱥᱤᱧ ᱥᱤᱸᱧᱮ ᱧᱤᱸᱫᱟᱹ 

ᱵᱮᱼᱢᱩᱪᱟᱹᱫ ᱧᱩᱛᱟᱹᱫ ᱯᱩᱨᱤ ᱛᱟᱞᱟ 

ᱵᱟᱹᱭ ᱵᱟᱹᱭᱛᱮ ᱜᱚᱸᱥᱟᱭ ᱧᱮᱞ ᱧᱮᱞᱛᱮ 

ᱡᱤᱭᱚᱱ ᱞᱟᱹᱣᱠᱟᱹ ᱫᱚ ᱛᱤᱧ ᱰᱩᱵᱩᱡᱚᱜ ᱠᱟᱱ 

… … … 

ᱥᱚᱨᱚᱜᱽ ᱢᱚᱧᱪᱚ ᱯᱟᱛᱟᱞ 

ᱱᱚᱣᱟ ᱯᱮᱱᱮᱯᱩᱨᱤ ᱨᱮᱭᱟᱜ ᱚᱠᱟᱯᱩᱨᱤ ᱠᱷᱚᱱᱦᱚᱸ 

ᱦᱚᱯᱚᱱᱟᱜ ᱢᱟᱭᱟ ᱡᱟᱞᱟᱛᱮ 

ᱧᱤᱨᱦᱮᱡ ᱫᱟᱹᱲᱦᱮᱡ ᱫᱷᱤᱸᱲᱩ ᱜᱟᱹᱭ – ᱫᱷᱮᱱᱩᱣᱟᱹᱨ ᱜᱟᱹᱭ ᱞᱮᱠᱟ 

ᱵᱷᱚᱠᱨᱟᱣ ᱟᱛᱮ – ᱫᱟᱱᱟᱝ ᱫᱟᱲᱮᱛᱮ ᱳᱠᱳ ᱳᱠᱳᱛᱮ 

ᱵᱟᱝᱠᱷᱟᱱ ᱡᱟᱦᱟᱱ ᱪᱤᱞᱤᱭᱟᱜ ᱪᱷᱤᱱᱛᱮ 

ᱦᱚᱲ ᱩᱫᱩᱜ ᱢᱤᱫ ᱵᱮᱲᱟ ᱛᱟᱨᱟ ᱵᱮᱲᱟ ᱳᱠᱳᱨ ᱚᱠᱚᱭ ᱜᱳᱸᱥᱟᱸᱭ 

ᱤᱧ ᱫᱚ ᱵᱟᱝ ᱠᱚ ᱫᱟᱭᱟᱣᱟᱹᱫᱤᱧᱟ᱾”6 

ᱱᱚᱸᱰᱮ ᱞᱟᱹᱭᱛᱚᱨᱟ ᱞᱮᱠ ᱠᱟᱱᱟ ᱥᱩᱨᱩᱵᱟᱹᱞᱤ ᱱᱟᱹᱭ ᱥᱮᱡ ᱢᱚᱦᱚᱰᱟᱣᱟᱠᱟᱱ ᱢᱤᱫ ᱦᱚᱲ 

ᱵᱟᱧᱪᱟᱣ ᱞᱟᱹᱜᱤᱫᱛᱮ ᱥᱟᱱᱟᱢ ᱵᱳᱸᱜᱟᱵᱩᱨᱩ ᱴᱷᱮᱱᱮ ᱱᱮᱦᱚᱨ ᱡᱚᱦᱟᱨ ᱞᱮᱫᱟ᱾ ᱢᱮᱱᱠᱷᱟᱱ 

ᱚᱠᱚᱭ ᱵᱳᱸᱜᱟᱦᱚᱸ ᱩᱱᱤ ᱫᱳᱜᱼᱫᱟᱨᱟᱢᱮ ᱞᱟᱹᱜᱤᱫ ᱵᱟᱝ ᱠᱚ ᱦᱮᱡ ᱞᱮᱱᱟ᱾ ᱚᱱᱟᱛᱮ ᱩᱱᱤᱭᱟᱜ 

ᱢᱚᱱᱮ ᱦᱳᱭ ᱟᱠᱟᱱ ᱛᱟᱭᱟ ᱵᱳᱸᱜᱟ ᱵᱩᱨᱩ ᱠᱚᱣᱟᱜ ᱫᱚ ᱠᱷᱟᱹᱴᱤᱜᱮ ᱫᱷᱮᱡ ᱵᱟᱹᱱᱩᱜ 

ᱛᱟᱠᱚᱣᱟ᱾ ᱚᱱᱟ ᱠᱷᱟᱹᱛᱤᱨ ᱱᱚᱣᱟ ᱚᱱᱚᱲᱦᱮᱸᱨᱮ ᱚᱱᱚᱲᱦᱤᱭᱟᱹ ᱵᱳᱸᱜᱟᱵᱩᱨᱩ ᱠᱚ ᱫᱚ ᱡᱚᱢ 

ᱵᱩᱥᱩᱵ ᱵᱳᱸᱜᱟ ᱢᱮᱱᱛᱮᱭ ᱪᱷᱟᱹᱴᱭᱟᱹᱨ ᱟᱠᱟᱫ ᱠᱚᱣᱟ᱾  

ᱱᱟᱦᱟᱜ ᱚᱱᱚᱲᱦᱮᱸᱨᱮ ᱫᱚ ᱥᱚᱥᱱᱚᱜ ᱨᱮᱭᱟᱜ ᱫᱷᱟᱢᱫᱷᱟᱹᱥᱩᱲᱟᱠᱟᱱ ᱨᱩᱯ ᱥᱚᱫᱚᱨ ᱟᱠᱟᱱ 

ᱥᱟᱶᱛᱮ, ᱚᱱᱟ ᱟᱹᱨᱩᱯᱷᱮᱨᱟᱣ ᱨᱮᱭᱟᱜ ᱤᱥᱟᱹᱨᱟᱦᱚᱸ ᱥᱚᱫᱚᱨ ᱟᱠᱟᱱᱟ᱾ ᱚᱱᱚᱲᱦᱤᱭᱟᱹ ᱴᱤᱹ 

ᱮᱥᱹ ᱮᱞᱤᱭᱚᱴ (T. S. Eliot) ᱟᱡᱼᱟᱜ The Waste Land (ᱯᱩᱲᱤᱭᱟᱹ ᱦᱟᱸᱥᱟ) ᱯᱩᱛᱷᱤᱨᱮ ᱱᱚᱣᱟ 

ᱡᱩᱜᱽ ᱫᱚ ᱵᱟᱹᱧᱡᱦᱤ ᱡᱩᱜᱽ ᱢᱮᱱᱛᱮ ᱪᱷᱟᱹᱴᱭᱟᱹᱨ ᱛᱟᱭᱚᱢ, ᱱᱚᱣᱟ ᱡᱩᱜᱽ ᱨᱮᱭᱟᱜ 

ᱵᱟᱹᱲᱤᱡᱟᱜ ᱠᱚ ᱡᱚᱜᱼᱜᱤᱰᱤ ᱜᱷᱤᱨᱤᱭᱟᱹ ᱜᱤᱰᱤ ᱠᱟᱛᱮᱫ, ᱥᱤᱨᱡᱟᱹᱣᱼᱵᱤᱨᱡᱟᱹᱣ ᱟᱱᱟᱜ 

ᱨᱩᱯᱨᱮ ᱟᱹᱨᱩᱯᱷᱮᱨᱟᱣ ᱨᱮᱭᱟᱜ ᱤᱥᱟᱹᱨᱟᱭ ᱮᱢ ᱟᱠᱟᱫᱼᱟ᱾ ᱥᱟᱱᱛᱟᱲᱤ ᱱᱟᱦᱟᱜ 

ᱚᱱᱚᱲᱦᱮᱸᱨᱮᱦᱚᱸ ᱱᱚᱣᱟ ᱡᱩᱜᱽ ᱞᱟᱹᱭᱛᱮ ᱟᱭᱢᱟ ᱞᱮᱠᱟᱱᱟᱜ ᱦᱤᱫᱤᱡ ᱟᱨ ᱠᱩᱠᱞᱤ! ᱥᱟᱢᱟᱝ 

ᱥᱚᱫᱚᱨ ᱟᱠᱟᱱᱟ᱾ ᱚᱱᱟ ᱨᱮᱭᱟᱜ ᱢᱤᱫᱼᱵᱟᱨ ᱪᱤᱛᱟᱹᱨ ᱫᱚ ᱱᱚᱝᱠᱟ ᱼ 

“ᱟᱞᱚᱢ ᱚᱢᱚᱱᱚᱜᱼᱟ ᱢᱤᱨᱩ ᱟᱞᱚᱢ ᱦᱚᱸᱥᱚᱨᱚᱜᱼᱟ; 

ᱛᱮᱦᱮᱧᱟᱜ ᱱᱚᱣᱟ ᱫᱷᱟᱹᱨᱛᱤᱨᱮ ᱫᱚ ᱟᱞᱚᱢ ᱡᱟᱱᱟᱢᱚᱜᱼᱟ᱾ 

ᱟᱢᱟᱜ ᱩᱭᱩᱜ ᱞᱮᱠᱟ ᱵᱟᱠᱷᱳᱞ ᱚᱲᱟᱜ 

ᱛᱮᱦᱮᱧ ᱫᱚ ᱵᱟᱹᱱᱩᱜᱼᱟ ᱢᱤᱨᱩ ᱳᱦᱤᱵᱳᱦᱤ᱾ 

… … … 

ᱵᱤᱨᱼᱵᱤᱛᱷᱟᱹᱱ ᱡᱳᱞᱳᱜ ᱠᱟᱱ ᱥᱮᱸᱜᱮᱞ 

ᱥᱮᱨᱢᱟᱨᱮ ᱵᱟᱹᱱᱩᱜᱼᱟ ᱫᱟᱜ, ᱚᱛ ᱯᱟᱲᱟᱜᱚᱜ ᱠᱟᱱᱟ᱾ 

ᱵᱟᱹᱱᱩᱜᱼᱟ ᱥᱟᱡᱟᱣᱼᱜᱩᱪᱷᱟᱹᱣ ᱢᱤᱨᱩ ᱦᱟᱹᱲᱭᱟᱹᱨ ᱵᱤᱨᱼᱵᱩᱨᱩ᱾ 

ᱵᱟᱝ ᱞᱤᱸᱜᱤᱱ ᱠᱟᱱᱟ ᱫᱟᱢᱼᱫᱟᱜ, ᱜᱟᱝᱼᱥᱚᱲᱟᱝ, ᱥᱚᱵᱚᱨᱱᱟᱠᱷᱟ᱾ 

ᱠᱟᱲᱚᱼᱠᱩᱭᱞᱤ ᱟᱸᱡᱮᱫ ᱡᱟᱞᱟᱫ᱾ 

ᱵᱟᱹᱱᱩᱜᱼᱟ ᱫᱟᱜᱼᱫᱟᱠᱟ, ᱵᱟᱹᱱᱩᱜᱼᱟ ᱡᱚᱼᱵᱮᱞᱮ 

ᱡᱟᱦᱟᱸ ᱛᱟᱦᱮᱠᱟᱱ ᱩᱱ ᱫᱤᱱ᱾ 

… 

ᱟᱛᱳ ᱚᱲᱟᱜ ᱡᱚᱢᱚᱠ ᱟᱠᱷᱲᱟ 

ᱠᱷᱟᱹᱞᱤᱜᱮ ᱧᱮᱞᱚᱜ ᱠᱷᱟᱶ ᱠᱷᱟᱶ ᱰᱟᱹᱱᱼᱯᱩᱥᱤ ᱠᱩᱰᱟᱹᱢ ᱥᱟᱛᱮᱨᱮ 

ᱧᱩᱛ ᱧᱤᱫᱟᱹ ᱠᱚ ᱢᱟᱶ ᱢᱟᱶ᱾”7 

ᱱᱚᱣᱟ ᱚᱱᱚᱲᱦᱮᱸᱨᱮ ᱫᱚ ᱵᱟᱹᱧᱡᱦᱤ ᱡᱩᱜᱽ ᱨᱮᱭᱟᱜ ᱠᱟᱛᱷᱟ ᱥᱚᱫᱚᱨ ᱥᱟᱶᱛᱮ, ᱥᱟᱱᱟᱢ 

ᱵᱟᱹᱲᱤᱡᱟᱜ ᱠᱚ ᱢᱚᱦᱚᱨ ᱢᱮᱴᱟᱣ ᱠᱟᱛᱮᱫ ᱥᱤᱨᱡᱟᱹᱣᱼᱵᱤᱨᱡᱟᱹᱣ ᱨᱮᱭᱟᱜ ᱫᱟᱲᱮᱛᱮ ᱱᱚᱣᱟ 

ᱫᱷᱩᱲᱤᱼᱫᱷᱟᱹᱨᱛᱤ ᱦᱟᱹᱞᱤᱦᱟᱹᱲᱭᱟᱹᱨ ᱨᱚᱝᱛᱮ ᱯᱮᱨᱮᱡᱚᱜ ᱨᱮᱭᱟᱜ ᱤᱥᱟᱹᱨᱟᱦᱚᱸ ᱛᱳᱯᱟ 

ᱢᱮᱱᱟᱜᱼᱟ᱾ 

ᱱᱟᱦᱟᱜ ᱚᱱᱚᱲᱦᱮᱸ ᱨᱮᱭᱟᱜ ᱠᱷᱟᱥ ᱜᱩᱱ ᱠᱟᱱᱟ – ᱞᱟᱸᱜᱟ, ᱱᱤᱨᱟᱹᱥ ᱟᱨ ᱥᱩᱱ ᱟᱹᱱᱟᱹᱭᱠᱟᱹᱣ᱾ 

ᱱᱚᱸᱰᱮ ᱞᱟᱹᱭᱛᱚᱨᱟ ᱞᱮᱠ ᱠᱟᱱᱟ ᱱᱟᱦᱟᱜ ᱡᱤᱭᱚᱱ ᱨᱮᱭᱟᱜ ᱜᱳᱞᱳᱠ ᱫᱷᱟᱸᱫᱟᱛᱮ ᱢᱟᱱᱚᱣᱟ 

ᱡᱤᱭᱚᱱ ᱟᱫᱚᱢ ᱡᱚᱠᱷᱮᱡ ᱥᱟᱹᱨᱤ ᱢᱩᱞᱩᱠ ᱠᱷᱚᱱ ᱡᱩᱫᱟᱹ ᱱᱤᱥᱩᱱ ᱱᱤᱪᱚᱞ ᱢᱩᱞᱩᱠᱨᱮ 

ᱩᱱᱩᱢᱚᱜ ᱮ ᱠᱷᱚᱡᱚᱜᱼᱟ᱾ ᱱᱚᱣᱟ ᱫᱚ ᱱᱤᱨᱟᱹᱥᱛᱮ ᱡᱤᱣᱤ ᱥᱩᱱ ᱟᱠᱟᱱ ᱨᱮᱭᱟᱜ 

ᱟᱹᱱᱟᱹᱭᱠᱟᱹᱣᱜᱮ ᱠᱟᱱᱟ᱾ ᱢᱟᱱᱣᱟ ᱠᱚᱣᱟᱜ ᱱᱚᱣᱟ ᱵᱷᱟᱵᱽᱼᱟᱹᱱᱟᱹᱭᱠᱟᱹᱣᱨᱮ ᱩᱱᱩᱢ 

ᱠᱟᱛᱮᱫ ᱚᱱᱚᱲᱦᱤᱭᱟᱹ ᱠᱚ ᱫᱚ ᱢᱟᱱᱣᱟ ᱢᱚᱱᱮ ᱨᱮᱭᱟᱜ ᱢᱤᱫ ᱥᱟᱹᱨᱤᱛᱮᱫ ᱜᱮ ᱠᱚ ᱥᱮᱸᱫᱽᱨᱟ 

ᱟᱠᱟᱫᱟ᱾ ᱥᱟᱱᱛᱟᱲᱤ ᱚᱱᱚᱲᱦᱮᱸᱨᱮᱦᱚᱸ ᱥᱩᱱᱼᱟᱹᱱᱟᱹᱭᱠᱟᱹᱣᱛᱮ ᱡᱤᱣᱤ ᱯᱮᱨᱮᱡ ᱟᱠᱟᱱ 

ᱦᱚᱲᱟᱜ ᱵᱮᱼᱦᱤᱨᱞᱟᱹᱛᱮᱫ ᱥᱚᱫᱚᱨ ᱟᱠᱟᱱᱟ᱾ 

ᱜᱩᱨᱼᱟᱹᱱᱟᱹᱭᱠᱟᱹᱣᱦᱚᱸ ᱱᱟᱦᱟᱜ ᱚᱱᱚᱲᱦᱮᱸ ᱨᱮᱭᱟᱜ ᱢᱤᱫ ᱠᱷᱟᱥ ᱜᱩᱱ ᱠᱟᱱᱟ᱾ ᱱᱚᱣᱟ 

ᱜᱩᱡᱩᱜ ᱵᱷᱟᱵᱽᱱᱟ ᱫᱚ Melody Of the Age ᱢᱮᱱᱮᱠ ᱡᱩᱜᱽ ᱦᱟ:ᱥᱩ ᱠᱷᱚᱱ ᱚᱛᱢᱚᱱ ᱟᱠᱟᱱᱟ᱾ 

ᱱᱚᱣᱟ ᱥᱚᱥᱱᱚᱜ ᱢᱟᱱᱣᱟ ᱢᱚᱱᱮᱨᱮᱭ ᱚᱛᱢᱚᱱ ᱟᱠᱟᱫᱟ ᱜᱩᱡᱩᱜ ᱵᱷᱟᱵᱽᱱᱟ᱾ 

ᱜᱩᱡᱩᱜᱼᱜᱮᱨᱟᱝ ᱨᱮᱭᱟᱜ ᱵᱷᱟᱵᱽᱱᱟᱛᱮ ᱠᱷᱤᱫᱤᱵᱤᱫᱤ ᱟᱠᱟᱱ ᱚᱱᱚᱲᱦᱤᱭᱟᱹᱣᱟᱜ ᱢᱚᱱᱮ 

ᱠᱷᱚᱱ ᱥᱤᱨᱡᱟᱹᱣ ᱟᱠᱟᱱᱟ ᱱᱟᱦᱟᱜ ᱥᱟᱱᱛᱟᱲᱤ ᱚᱱᱚᱲᱦᱮᱸ᱾ ᱱᱚᱸᱰᱮ ᱞᱟᱹᱭᱛᱚᱨᱟ ᱞᱮᱠ 

ᱠᱟᱱᱟ,“ᱜᱚᱡ ᱫᱚ ᱟᱨᱦᱚᱸ ᱵᱟᱨ ᱞᱮᱠᱟᱱᱟᱜ; ᱦᱚᱲᱢᱚ ᱨᱮᱭᱟᱜ ᱜᱚᱡ ᱟᱨ ᱠᱟᱺᱦᱤᱥ 

ᱵᱤᱪᱷᱳᱠᱛᱮ ᱠᱷᱤᱫᱤᱵᱤᱫᱤ ᱠᱟᱛᱮ ᱡᱷᱤᱨᱚ ᱡᱷᱚᱨᱚ ᱪᱟᱵᱟ ᱟᱠᱟᱱ ᱵᱮᱛᱤᱨᱯᱤᱛ ᱢᱚᱱᱮ 

ᱡᱤᱣᱤ ᱨᱮᱭᱟᱜ ᱜᱚᱡ᱾”8 ᱚᱱᱟᱜᱮ ᱵᱟᱝᱞᱟ ᱥᱟᱶᱦᱮᱫᱨᱮᱱ ᱚᱱᱚᱲᱦᱤᱭᱟᱹ ᱡᱤᱵᱚᱱᱟᱱᱚᱱᱫᱚ 

ᱫᱟᱥᱼᱟᱜ ᱠᱟᱛᱷᱟᱛᱮ “দেহ ঝকর, তার আকগ আমাকের ঝ’দর যায় মি।”9 ᱢᱮᱱᱮᱠ 

‘ᱡᱷᱟᱲᱜᱟᱣ ᱧᱩᱨᱩᱜᱼᱟ ᱦᱚᱲᱢᱚ, ᱼ ᱚᱱᱟ ᱢᱟᱲᱟᱝ ᱡᱷᱟᱲᱜᱟᱣ ᱧᱩᱨᱩᱜᱼᱟ ᱢᱚᱱᱮ᱾’ ᱱᱟᱦᱟᱜ 

ᱚᱱᱚᱲᱦᱮᱸᱨᱮ ᱫᱚ ᱡᱤᱣᱤ ᱨᱮᱭᱟᱜ ᱥᱤᱵᱤᱞᱟᱜ ᱥᱚᱲᱚᱢᱟᱜ ᱮᱢᱟᱱ ᱡᱚᱛᱚ ᱠᱷᱚᱱᱟᱜ 

ᱪᱷᱩᱰᱟᱹᱨ ᱠᱟᱛᱮ ᱢᱚᱱᱮ ᱨᱮᱭᱟᱜ ᱢᱚᱨᱚᱱᱜᱮ ᱥᱟᱢᱟᱝ ᱥᱚᱫᱚᱨ ᱟᱠᱟᱱᱟ᱾ ᱱᱤᱪᱳᱞ ᱢᱟᱴᱷᱨᱮ 

ᱴᱷᱟᱭ ᱛᱮᱸᱜᱳ ᱢᱮᱱᱟᱜ ᱫᱟᱨᱮ ᱰᱟᱹᱨ ᱰᱩᱜᱩᱭᱨᱮ ᱟᱵ ᱵᱤᱡᱳᱲ ᱯᱚᱛᱟᱢᱟᱜ ᱨᱟᱜ ᱯᱟᱨᱟ 

ᱢᱚᱱᱮ ᱱᱤᱥᱩᱱ ᱠᱷᱚᱱ ᱟᱨᱦᱚᱸ ᱥᱟᱺᱜᱤᱧ ᱥᱮᱡ ᱮ ᱞᱤᱞᱠᱟᱹᱨ ᱤᱫᱤᱭᱟᱠᱟᱫᱟ᱾ ᱟᱫᱚᱢ ᱱᱟᱦᱟᱜ 

ᱚᱱᱚᱲᱦᱮᱸᱨᱮ ᱚᱱᱟ ᱫᱚ ᱢᱚᱸᱡᱽᱛᱮ ᱯᱷᱳᱴᱮᱞ ᱨᱟᱠᱟᱵ ᱟᱠᱟᱱᱟ ᱼ 

“ᱟᱢ ᱛᱟᱺᱜᱤᱨᱮᱧ ᱛᱟᱸᱦᱮᱠᱟᱱᱟ 

ᱟᱹᱰᱤ ᱟᱭᱢᱟ ᱫᱤᱱ ᱠᱷᱚᱱ  

ᱩᱭᱦᱟᱹᱨ ᱞᱤᱫᱤᱧ  

ᱩᱯᱨᱩᱢ ᱠᱟᱹᱢᱟᱹᱧ ᱤᱧᱟᱹᱜ ᱚᱱᱛᱚᱨ ᱵᱷᱤᱛᱤᱹᱨ ᱟᱥ ᱥᱟᱶ 

ᱤᱧᱟᱹᱜ ᱫᱩᱞᱟᱹᱲ ᱨᱮᱸᱜᱮᱡ ᱥᱟᱶ, ᱧᱟᱯᱟᱢ ᱠᱟᱹᱢᱟᱹᱧ ᱥᱟᱢᱟᱝ ᱥᱟᱢᱟᱝ 

ᱧᱟᱢ ᱠᱮᱭᱟᱢ ᱡᱩᱫᱤ ᱠᱩᱠᱢᱩ ᱫᱤᱥᱚᱢ ᱥᱟᱸᱫᱮᱥ  

ᱵᱩᱡᱷᱟᱹᱣ ᱠᱮᱭᱟᱢ ᱱᱚᱣᱟ ᱧᱟᱯᱟᱢ ᱥᱟᱱᱟ 

ᱛᱟᱸᱦᱮᱭᱮᱱᱟᱢ ᱥᱟᱺᱜᱤᱧ ᱨᱮᱜᱮ  

ᱡᱟᱹᱱᱤᱡ ᱟᱫᱚ ᱵᱟᱝᱟ 

ᱟᱫᱚ ᱵᱟᱞᱟᱝ ᱧᱟᱯᱟᱢᱟ᱾ 

ᱹᱹᱹ ᱹᱹᱹ  

ᱤᱯᱤᱞ ᱯᱮᱨᱮᱡ ᱥᱮᱨᱢᱟ ᱰᱟᱹᱣᱞᱤᱡ 

ᱥᱳᱜᱷᱚᱲ ᱧᱮᱞ ᱠᱚᱜᱼᱟ 

ᱟᱢ ᱥᱟᱶ ᱯᱟᱱᱛᱮ ᱫᱩᱲᱩᱵᱨᱮ  

ᱵᱮᱲᱟ ᱛᱟᱨᱟᱥ ᱞᱟᱹᱵᱤᱛ ᱟᱴᱠᱟᱨ ᱠᱚᱜᱼᱟ 

ᱟᱢ ᱥᱟᱶ ᱡᱚᱲᱛᱮ ᱛᱟᱲᱟᱢᱨᱮ; 

ᱹᱹᱹ ᱹᱹᱹ ᱥᱮᱨᱢᱟ ᱥᱟᱹᱲᱤᱢᱛᱮ ᱩᱰᱟᱹᱣ ᱯᱷᱟᱨᱟᱠ ᱪᱮᱬᱮ ᱞᱮᱠᱟ 

ᱟᱢ ᱫᱚ ᱥᱟᱺᱜᱤᱧ ᱨᱮᱜᱮᱢ ᱛᱟᱦᱮᱸᱭᱮᱱᱟ᱾ 

ᱱᱟᱹᱭ ᱯᱟᱨᱚᱢ ᱵᱩᱨᱩ ᱯᱟᱨᱚᱢ ᱴᱟᱺᱰᱤ ᱠᱷᱚᱱᱦᱚᱸ 

ᱚᱠᱟ ᱢᱤᱫ ᱥᱟᱺᱜᱤᱧ ᱟᱛᱳᱨᱮ 

ᱛᱤᱥᱦᱚᱸ ᱵᱟᱝ ᱮᱢ ᱵᱩᱡᱷᱟᱹᱣᱟ  

ᱟᱢ ᱛᱟᱞᱟᱨᱮᱧ ᱟᱫ ᱟᱠᱟᱫᱟ  

ᱤᱧᱟᱹᱜ ᱼ 

ᱢᱤᱫ ᱠᱮᱪᱟᱜ ᱢᱟᱭᱟᱢ ᱠᱩᱸᱰᱤ᱾”10 

ᱱᱟᱦᱟᱜ ᱚᱱᱚᱲᱦᱮᱸ ᱨᱮᱭᱟᱜ ᱫᱩᱞᱟᱹᱲᱼᱟᱹᱱᱟᱹᱭᱠᱟᱹᱣᱨᱮᱦᱚᱸ ᱦᱤᱭᱟᱹᱼᱠᱷᱟᱞᱟᱥ ᱨᱟᱹᱥᱠᱟᱹ ᱫᱚ 

ᱵᱟᱹᱱᱩᱜᱼᱟ᱾ ᱱᱚᱸᱰᱮ ᱞᱟᱹᱭᱛᱚᱨᱟ ᱞᱮᱠ ᱠᱟᱱᱟ ᱡᱟᱦᱟᱸ ᱫᱩᱞᱟᱹᱲ ᱟᱹᱱᱟᱹᱭᱠᱟᱹᱣᱨᱮ ᱦᱮᱞᱠᱟᱣ 

ᱫᱟᱜ ᱨᱮ ᱫᱳᱞᱮᱜ ᱯᱚᱨᱟᱭᱱᱤᱼᱩᱯᱟᱹᱞ ᱵᱟᱦᱟ ᱞᱮᱠᱟ – ᱚᱱᱛᱚᱨᱮ ᱮᱱᱮᱡ ᱡᱚᱝᱟ, ᱟᱥᱟᱲ 

ᱨᱮᱭᱟᱜ ᱨᱤᱢᱤᱞ ᱩᱰᱟᱹᱣ ᱧᱮᱞᱛᱮ ᱢᱟᱨᱟᱜ ᱮᱱᱮᱡᱽ ᱯᱟᱨᱟ ᱡᱤᱣᱤᱭ ᱮᱱᱮᱡᱽ ᱡᱚᱝᱟ, ᱢᱟᱹᱰᱩᱨ 

ᱫᱟᱨᱮ ᱰᱟᱹᱨ ᱨᱮ ᱞᱮᱜᱮᱡ ᱦᱟᱹᱲᱤᱭᱟᱹᱨ ᱥᱟᱠᱟᱢ ᱥᱟᱜᱮᱱᱚᱜᱼᱟ, ᱦᱤᱥᱤᱫ ᱦᱚᱭ ᱛᱤᱱᱟᱹᱜ 

ᱥᱤᱵᱤᱞ ᱥᱤᱵᱤᱞ ᱠᱟᱛᱷᱟᱭ ᱨᱚᱲᱟ, ᱨᱚᱦᱚᱲ ᱡᱤᱣᱤᱨᱮ ᱥᱟᱭ ᱜᱟᱰᱟ ᱨᱮᱭᱟᱜ ᱡᱤᱨᱤᱦᱤᱨᱤ 

ᱡᱷᱟᱨᱱᱟᱭ ᱞᱤᱸᱜᱤᱭᱟ, ᱠᱩᱠᱩᱰᱩᱵᱩᱨ ᱡᱩᱨᱤ ᱯᱚᱛᱟᱢᱼᱟᱜ ᱨᱟᱹᱲᱛᱮ ᱫᱷᱟᱹᱨᱛᱤ ᱟᱸᱫᱳᱲ 

ᱫᱚᱦᱚᱭᱟ, ᱚᱱᱮ ᱡᱤᱵᱚᱱᱟᱱᱚᱱᱫᱚ ᱫᱟᱥᱼᱟᱜ ᱠᱟᱛᱷᱟᱛᱮ ᱼ “পৃনথিীর সি ঘুঘ ুডানককতকে 

নহজকের িকি,/পৃনথিীর সি রূপ দেকগ আকে ঘাকস; পৃনথিীর সি দপ্রম আমাকের েু’ᱼজিার 

মকি;/আকাে েড়াকয় আকে োনন্ত হকয় আকাকে আকাকে।”11 ᱱᱚᱜᱼᱚᱭ ᱱᱚᱝᱠᱟᱱᱟᱜ 

ᱫᱩᱞᱟᱹᱲᱼᱟᱹᱱᱟᱹᱭᱠᱟᱹᱣᱨᱮ ᱢᱮᱥᱟ ᱟᱠᱟᱱᱟ ᱦᱤᱫᱤᱡ, ᱵᱟᱝ ᱯᱟᱹᱛᱭᱟᱹᱣ, ᱵᱤᱪᱷᱳᱠ, 

ᱵᱟᱯᱟᱜᱽ, ᱪᱷᱚᱞᱚᱱᱟ ᱮᱢᱟᱱ ᱵᱷᱟᱵᱽᱱᱟ᱾ ᱤᱱᱟᱹ ᱥᱟᱶᱛᱮ ᱢᱚᱱᱮ ᱵᱮᱲᱦᱟᱭ ᱫᱩᱞᱟᱹᱲ 

ᱨᱮᱭᱟᱜ ᱟᱹᱱᱟᱹᱭᱠᱟᱹᱣ ᱦᱚᱲᱢᱚ ᱵᱮᱲᱦᱟᱭ ᱫᱩᱞᱟᱹᱲ ᱨᱮᱭᱟᱜ ᱟᱹᱱᱟᱹᱭᱠᱟᱹᱣᱨᱮ ᱟᱹᱨᱩ 

ᱟᱠᱟᱱᱟ᱾ ᱫᱩᱞᱟᱹᱲᱨᱮ ᱫᱚ ᱚᱱᱛᱚᱨ ᱥᱟᱶ ᱚᱱᱛᱚᱨ, ᱡᱤᱣᱤ ᱥᱟᱶ ᱡᱤᱣᱤ ᱱᱟᱹᱴᱼᱥᱩᱛᱟᱹᱢ ᱠᱷᱤᱨᱮ 

ᱛᱚᱯᱚᱞᱚᱜᱼᱟ, ᱢᱮᱱᱠᱷᱟᱱ ᱱᱤᱛᱼᱟᱜ ᱫᱤᱱᱨᱮ ᱧᱮᱞᱚᱜ ᱠᱟᱱᱟ ᱢᱚᱱᱮ ᱵᱮᱲᱦᱟᱭ ᱫᱩᱞᱟᱹᱲ 

ᱵᱚᱫᱚᱞᱛᱮ ᱦᱚᱲᱢᱚ ᱵᱮᱲᱦᱟᱭ ᱫᱩᱞᱟᱹᱲ᱾ 

ᱱᱟᱦᱟᱜ ᱚᱱᱚᱲᱦᱮᱸᱨᱮ ᱫᱚ ᱥᱚᱢᱟᱡᱽ ᱟᱨ ᱡᱤᱭᱚᱱ ᱨᱮᱭᱟᱜ ᱱᱟᱱᱟᱼᱦᱩᱱᱟᱹᱨ ᱠᱟᱛᱷᱟ 

ᱱᱟᱜᱟᱢᱼᱪᱮᱛᱟᱣᱱᱟ, ᱵᱤᱱᱛᱤᱼᱪᱮᱛᱟᱣᱱᱟ, ᱜᱟᱢᱼᱠᱟᱹᱦᱱᱤ, ᱡᱷᱟᱹᱨᱱᱤᱼᱢᱟᱱᱛᱟᱨ, 

ᱠᱟᱹᱦᱱᱤᱼᱠᱟᱹᱭᱛᱩᱨ ᱮᱢᱟᱱ ᱠᱚ ᱨᱮᱭᱟᱜ ᱟᱣᱦᱟᱞ ᱛᱟᱞᱟᱛᱮ ᱥᱚᱫᱚᱨᱚᱜᱼᱟ᱾ ᱱᱚᱣᱟ ᱫᱷᱟᱨᱟ 

ᱫᱚ ᱡᱚᱛᱚᱠᱷᱚᱱ ᱢᱟᱲᱟᱝ ᱤᱩᱨᱳᱯ ᱢᱟᱦᱟ ᱫᱤᱥᱳᱢ ᱨᱮᱭᱟᱜ ᱱᱟᱦᱟᱜᱼᱚᱱᱚᱲᱦᱮᱸᱨᱮ ᱧᱮᱞ 

ᱧᱟᱢ ᱞᱮᱱᱟ᱾ ᱚᱱᱚᱲᱦᱤᱭᱟᱹ ᱤᱭᱮᱴᱚᱥ (W. B. Yeats) ᱟᱨ ᱮᱞᱤᱭᱚᱴ (T. S. Eliot) ᱛᱟᱹᱠᱤᱱᱟᱜ 

ᱚᱱᱚᱲᱦᱮᱸ ᱛᱟᱞᱟᱛᱮ ᱱᱚᱣᱟ ᱠᱟᱹᱨᱤ ᱫᱚ ᱯᱟᱯᱟᱲᱦᱟᱣ ᱠᱚᱣᱟᱜ ᱢᱚᱱᱮᱭ ᱜᱟᱭᱜᱟᱢ ᱞᱮᱫᱟ᱾ 

ᱥᱟᱱᱛᱟᱲᱤ ᱚᱱᱚᱲᱦᱮᱸᱨᱮᱦᱚᱸ ᱵᱤᱱᱛᱤᱼᱵᱟᱸᱠᱷᱮᱲ, ᱜᱟᱢᱼᱠᱟᱹᱦᱱᱤ, ᱞᱟᱹᱭᱪᱟᱞ ᱠᱟᱛᱷᱟ, 

ᱠᱟᱹᱦᱱᱤ ᱠᱟᱹᱭᱛᱩᱨ ᱢᱮᱥᱟ ᱠᱟᱛᱮᱫ ᱱᱟᱦᱟᱜ ᱨᱟᱸᱫᱟᱛᱮ ᱚᱱᱚᱲᱦᱮᱸ ᱚᱞᱚᱜ ᱠᱟᱱᱟ᱾ ᱚᱱᱟ 

ᱨᱮᱭᱟᱜ ᱢᱤᱫᱵᱟᱨ ᱯᱟᱹᱨᱛᱩᱞ ᱵᱚᱱ ᱧᱮᱞ ᱞᱮᱜᱮ᱾ ᱚᱱᱚᱲᱦᱤᱭᱟᱹ ᱴᱷᱟᱠᱩᱨ ᱯᱨᱚᱥᱟᱫᱽ ᱢᱩᱨᱢᱩ 

ᱫᱚ ‘ᱦᱚᱲᱼᱵᱤᱱᱛᱤ’ ᱨᱮᱭᱟᱜ ‘ᱮᱭᱟᱭ ᱥᱤᱧ ᱮᱭᱟᱭ ᱧᱤᱫᱟᱹ’, ‘ᱡᱟᱰᱟᱢ ᱡᱟᱰᱟᱢ ᱥᱮᱸᱜᱮᱞ 

ᱡᱟᱹᱲᱤ’, ‘ᱜᱚᱡᱳᱢᱚᱛᱤ ᱦᱟᱹᱛᱤ’, ‘ᱛᱳᱲᱮᱥᱩᱛᱟᱹᱢ’ ᱮᱢᱟᱱ ᱠᱟᱛᱷᱟ ᱠᱚ ᱵᱮᱣᱦᱟᱨ ᱠᱟᱛᱮᱫ 

ᱚᱱᱚᱲᱦᱮᱸ ᱨᱮᱭᱟᱜ ᱢᱮᱱᱮᱛ ᱡᱮᱢᱚᱱ ᱛᱮᱛᱮᱫᱼᱛᱮᱭ ᱯᱮᱨᱮᱡ ᱟᱠᱟᱫᱟ ᱛᱮᱢᱚᱱ ᱥᱮᱫᱟᱭ ᱥᱟᱶ 

ᱱᱟᱦᱟᱜ ᱨᱮᱭᱟᱜ ᱥᱟᱹᱜᱟᱹᱭ ᱦᱚᱸᱭ ᱛᱚᱯᱚᱞ ᱟᱠᱟᱫᱟ ᱼ 

“ᱮᱴᱚᱢ ᱵᱳᱢᱟ ᱚᱴᱮᱡ ᱧᱮᱞ ᱠᱟᱛᱮ 

ᱫᱤᱥᱟᱹ ᱦᱤᱡᱩᱜᱼᱟ ᱟᱹᱫᱽ ᱠᱟᱛᱷᱟ! 

ᱦᱟᱱᱮ ᱥᱮᱨᱢᱟ ᱪᱚᱴᱮ ᱠᱷᱚᱱ ᱥᱮᱸᱜᱮᱞ ᱫᱟᱜ 

ᱡᱟᱹᱲᱤᱞᱮᱱ ᱞᱮᱠᱟ ᱡᱟᱰᱟᱢ ᱡᱟᱰᱟᱢ ᱫᱷᱟᱹᱨᱛᱤᱨᱮ 

ᱮᱭᱟᱭ ᱥᱤᱧ, ᱮᱭᱟᱭ ᱧᱤᱫᱟᱹ, 

ᱯᱟᱹᱯᱤ ᱢᱟᱱᱣᱟ ᱠᱚ ᱡᱟᱞᱟᱣ ᱢᱟᱨᱟᱣ! 

ᱟᱨ ᱵᱟᱝᱠᱷᱟᱱ ᱫᱚ 

ᱜᱚᱡᱳᱢᱚᱛᱤ ᱦᱟᱹᱛᱤ ᱛᱚᱲᱮᱥᱩᱛᱟᱹᱢᱛᱮ ᱯᱷᱮᱰ ᱠᱟᱛᱮ 

ᱞᱟᱲᱟᱣ ᱠᱮᱫᱛᱟᱭ ᱞᱮᱠᱟ ᱡᱟᱸᱜᱟ, ᱫᱷᱟᱹᱨᱛᱤ ᱫᱷᱟᱥᱟᱣ!”12 

ᱫᱚᱥᱟᱨ ᱫᱷᱟᱹᱨᱛᱤ ᱞᱟᱹᱲᱦᱟᱹᱭᱨᱮ ᱢᱟᱹᱨᱠᱤᱱ ᱫᱤᱥᱳᱢ ᱫᱚ ᱡᱟᱯᱟᱱ ᱫᱤᱥᱳᱢ ᱪᱮᱛᱟᱱ ᱮᱴᱚᱢ 

ᱵᱳᱢᱟᱭ ᱚᱴᱮᱡ ᱞᱮᱫᱟ᱾ ᱚᱱᱟ ᱜᱷᱚᱴᱚᱱᱜᱮ ᱚᱱᱚᱲᱦᱤᱭᱟᱹ ᱦᱚᱲ ᱵᱤᱱᱛᱤ ᱨᱮᱭᱟᱜ ᱜᱷᱚᱴᱚᱱ 

ᱟᱨ ᱵᱟᱛᱟᱵᱚᱨᱚᱱ ᱛᱟᱞᱟᱛᱮᱭ ᱥᱚᱫᱚᱨ ᱟᱠᱟᱫᱟ᱾ 

ᱱᱟᱦᱟᱜ ᱚᱱᱚᱲᱦᱮᱸᱨᱮ ᱱᱟᱜᱟᱢᱼᱪᱮᱛᱟᱣᱱᱟᱦᱚᱸ ᱟᱵᱷᱽᱨᱟᱱ ᱞᱮᱠᱟᱭ ᱠᱟᱹᱢᱤᱭᱟ᱾ 

ᱚᱱᱚᱲᱦᱤᱭᱟᱹ ᱠᱚ ᱫᱚ ᱱᱟᱜᱟᱢ ᱨᱮᱭᱟᱜ ᱡᱮᱜᱮᱫ ᱠᱷᱚᱱ ᱫᱟᱲᱟ ᱟᱹᱪᱩᱨ ᱠᱟᱛᱮᱫ ᱱᱤᱛᱼᱟᱜ 

ᱡᱤᱭᱳᱱ ᱟᱨ ᱡᱮᱜᱮᱫ ᱠᱚ ᱛᱩᱞᱟᱹᱯᱟᱹᱭᱞᱟᱹᱭᱟ᱾ ᱚᱱᱚᱲᱦᱤᱭᱟᱹ ᱨᱟᱢᱮᱥᱥᱚᱨ ᱢᱩᱨᱢᱩᱼᱟᱜ 

‘ᱛᱮᱦᱮᱧ ᱫᱤᱱ ᱨᱮᱱ ᱫᱩᱞᱟᱹᱲᱤᱭᱟᱹ’ ᱚᱱᱚᱲᱦᱮᱸᱨᱮ ᱱᱟᱜᱟᱢᱤᱭᱟᱹ ᱟᱨ ᱠᱟᱹᱨᱤᱼᱞᱟᱠᱪᱟᱨ 

ᱨᱮᱭᱟᱜ ᱪᱤᱱᱦᱟᱹ ᱵᱮᱣᱦᱟᱨ ᱛᱟᱞᱟᱛᱮ ᱱᱟᱜᱟᱢ ᱪᱮᱛᱟᱣᱱᱟ ᱥᱚᱫᱚᱨ ᱟᱠᱟᱱᱟ᱾ ᱡᱮᱞᱮᱠᱟ ᱼ 

‘ᱵᱤᱫᱤᱥᱟ ᱨᱮᱭᱟᱜ ᱧᱤᱫᱟᱹ’, ‘ᱵᱚᱱᱚᱞᱚᱛᱟ ᱥᱮᱱ’, ‘ᱚᱡᱚᱱᱛᱟᱼᱤᱞᱳᱨᱟ’, ‘ᱛᱟᱡᱽᱢᱚᱦᱚᱞ’ 

ᱟᱨ ‘ᱢᱳᱱᱟᱞᱤᱥᱟ’ ᱮᱢᱟᱱ ᱪᱤᱱᱢᱟᱹᱱ ᱠᱚ ᱨᱮᱭᱟᱜ ᱜᱚᱲᱚᱛᱮ ᱚᱱᱚᱲᱦᱤᱭᱟᱹ ᱥᱮᱫᱟᱭ ᱨᱮᱭᱟᱜ 

ᱦᱩᱥᱱᱟᱹᱜᱼᱠᱟᱹᱨᱤ ᱥᱟᱶ ᱱᱟᱦᱟᱜ ᱫᱩᱞᱟᱹᱲᱮ ᱛᱩᱞᱟᱹᱡᱚᱠᱷᱟ ᱟᱠᱟᱫᱟ᱾ ᱚᱱᱟᱛᱮ ᱱᱟᱜᱟᱢ 

ᱫᱚ ᱱᱚᱸᱰᱮ ᱛᱮᱦᱮᱧ ᱫᱤᱱ ᱨᱮᱭᱟᱜ ᱫᱩᱞᱟᱹᱲ ᱪᱮᱛᱟᱣᱱᱟ ᱛᱩᱞᱟᱹᱯᱟᱹᱭᱞᱟᱹ ᱨᱮᱭᱟᱜ  ᱢᱤᱫ  

ᱛᱟᱞᱢᱟ ᱜᱮ ᱦᱳᱭ ᱟᱠᱟᱱᱟ ᱼ 

“ᱛᱮᱦᱮᱧ ᱫᱤᱱ ᱨᱮᱱ ᱫᱩᱞᱟᱹᱲᱤᱭᱟᱹᱣᱟᱜ ᱩᱵ ᱫᱚ 

ᱵᱟᱝ ᱠᱟᱱᱟ ᱵᱤᱫᱤᱥᱟ ᱧᱤᱫᱟᱹ  

ᱢᱮᱸᱫ ᱫᱚ ᱵᱟᱝ ᱠᱟᱱ ᱪᱮᱬᱮ ᱛᱩᱠᱟᱹ  

ᱦᱚᱲᱢᱚ ᱵᱷᱟᱸᱡᱽᱛᱮ ᱵᱷᱟᱸᱡᱽ ᱵᱟᱝ ᱛᱟᱦᱮᱱᱟ; 

ᱤᱞᱳᱨᱟᱼᱚᱡᱚᱱᱛᱟ ᱨᱮᱭᱟᱜ 

ᱠᱷᱳᱫᱟ ᱨᱟᱠᱟᱵ ᱞᱤᱞᱤᱵᱤᱪᱷᱤ ᱞᱤᱠᱷᱚᱱᱼᱜᱚᱲᱦᱚᱱ, 

ᱹᱹᱹ ᱹᱹᱹ  

ᱵᱟᱝ ᱠᱚ ᱦᱳᱭᱳᱜᱼᱟ ‘ᱵᱚᱱᱚᱞᱚᱛᱟ ᱥᱮᱱ’ 

ᱛᱟᱡᱽᱢᱚᱦᱚᱞ’ ᱢᱤᱫ ᱴᱷᱚᱯ ᱢᱮᱸᱫᱽ ᱫᱟᱜ ᱨᱮᱱ, 

ᱵᱟᱝᱠᱷᱟᱱ ᱢᱳᱱᱟᱞᱤᱥᱟ ᱵᱷᱤᱧᱪᱤᱨᱮᱱ᱾”13 

ᱱᱟᱦᱟᱜᱼᱚᱱᱚᱲᱦᱮᱸ ᱟᱸᱫᱳᱲ ᱡᱚᱼᱵᱟᱦᱟ ᱚᱪᱳᱭᱨᱮ ᱫᱷᱟᱹᱨᱛᱤ ᱨᱮᱭᱟᱜ ᱟᱭᱢᱟ ᱜᱚᱴᱟᱝ 

ᱥᱟᱶᱦᱮᱫᱼᱟᱸᱫᱳᱲ ᱨᱮᱭᱟᱜ ᱜᱟᱹᱦᱤᱨ ᱚᱨᱥᱚᱝ ᱢᱮᱱᱟᱜᱼᱟ᱾ ᱚᱱᱟ ᱠᱚ ᱢᱩᱫᱽᱨᱮ 

ᱥᱤᱢᱵᱚᱞᱤᱡᱚᱢ, ᱥᱩᱨᱤᱭᱟᱞᱤᱡᱚᱢ, ᱤᱢᱯᱨᱮᱥᱤᱡᱚᱢ ᱮᱢᱟᱱ ᱠᱚ ᱨᱮᱭᱟᱜ ᱠᱟᱛᱷᱟ ᱫᱚ ᱯᱳᱭᱞᱳ 

ᱥᱮᱡ ᱨᱮ ᱧᱩᱢᱧᱟᱢ ᱜᱟᱱᱚᱜᱼᱟ᱾ ᱱᱟᱦᱟᱜ ᱥᱟᱱᱛᱟᱲᱤ ᱚᱱᱚᱲᱦᱮᱸᱨᱮ ᱱᱚᱣᱟ ᱠᱚ ᱥᱟᱶᱦᱮᱫ 

ᱟᱸᱫᱳᱲ ᱨᱮᱭᱟᱜ ᱜᱟᱹᱦᱤᱨ ᱚᱨᱥᱚᱝ ᱢᱮᱱᱟᱜᱼᱟ᱾ ᱱᱚᱸᱰᱮ ᱞᱟᱹᱭᱛᱚᱨᱟ ᱞᱮᱠ ᱠᱟᱱᱟ ᱪᱮᱛᱚᱱ 

ᱢᱚᱱᱮ ᱨᱮᱭᱟᱜ ᱥᱤᱢᱟᱹ ᱯᱟᱨᱚᱢ ᱠᱟᱛᱮᱫ ᱚᱪᱮᱛᱚᱱ ᱢᱚᱱᱮ ᱨᱮᱭᱟᱜ ᱱᱟᱱᱟᱼᱦᱩᱱᱟᱹᱨ 

ᱟᱹᱱᱟᱹᱭᱠᱟᱹᱣ ᱡᱚᱠᱷᱚᱱ ᱚᱱᱚᱲᱦᱤᱭᱟᱹᱭ ᱥᱚᱫᱚᱨᱟ ᱩᱱᱜᱮ ᱡᱟᱱᱟᱢᱚᱜᱼᱟ ᱥᱟᱹᱨᱤᱱᱼᱯᱟᱨᱚᱢ 

ᱡᱮᱜᱮᱫ ᱨᱮᱭᱟᱜ ᱟᱹᱱᱟᱹᱭᱠᱟᱹᱣ ᱥᱮ ᱥᱩᱨᱤᱭᱟᱞᱤᱡᱚᱢ᱾ ᱯᱟᱹᱨᱛᱩᱞ ᱞᱮᱠᱟᱛᱮ ᱚᱱᱚᱲᱦᱤᱭᱟᱹ 

ᱠᱚᱵᱤᱱᱫᱨᱚ ᱥᱚᱨᱮᱱᱟᱜ ‘ᱡᱤᱣᱤ ᱨᱮᱭᱟᱜ ᱢᱤᱫ ᱥᱟᱫᱽ ᱪᱟᱠᱷᱟᱭ ᱞᱟᱹᱜᱤᱫ’ ᱚᱱᱚᱲᱦᱮᱸᱨᱮ 

ᱥᱩᱨᱤᱭᱟᱞᱤᱡᱚᱢ ᱛᱮ ᱯᱮᱨᱮᱡ ᱠᱤᱪᱷᱩ ᱚᱱᱚᱲᱦᱮᱸ ᱛᱷᱟᱨ ᱵᱚᱱ ᱧᱮᱞ ᱞᱮᱜᱮ ᱼ 

“ᱯᱮᱦᱚᱞᱟᱝ ᱯᱮᱦᱚᱞᱟᱝ ᱧᱩᱛᱟᱹᱛᱨᱮ 

ᱟᱢᱟᱜ ᱥᱩᱜᱩᱢ ᱥᱩᱜᱩᱢ ᱛᱟᱲᱟᱢ 

ᱴᱷᱟᱭᱮᱢ ᱛᱮᱸᱜᱳ ᱦᱟᱯᱮᱜ 

ᱡᱚᱼᱨᱚ ᱵᱟᱲᱮ ᱫᱚᱼᱵᱟᱹᱴᱤᱨᱮ 

… … 

ᱠᱟᱫᱟᱢ ᱡᱷᱟᱨᱱᱟ ᱫᱷᱟᱨᱮᱨᱮ 

ᱢᱮᱞᱟᱱ ᱪᱟᱹᱴᱟᱹᱱ ᱫᱷᱤᱨᱤ ᱪᱮᱛᱟᱱ 

ᱪᱤᱞᱤᱪᱚᱭ ᱮᱱᱮᱡᱽ ᱠᱮᱫᱮᱡ ᱠᱮᱫᱮᱡ, 

ᱢᱟᱲᱜᱷᱟᱹᱴᱤ ᱥᱳᱨᱨᱮ᱾ 

ᱵᱟᱝ ᱫᱚ ᱵᱷᱩᱛ ᱵᱟᱝ ᱫᱚ ᱵᱳᱸᱜᱟᱠᱟᱱ 

ᱩᱞᱩᱝ ᱦᱚᱲᱢᱚᱨᱮ ᱡᱚᱱᱚᱜ ᱥᱟᱯᱟᱵ; 

ᱡᱷᱟᱨᱱᱤ ᱟᱛᱮᱫᱼᱮ ᱫᱩᱨᱟᱹᱝ 

ᱜᱷᱟᱱᱮᱭ ᱧᱮᱞᱚᱜ ᱜᱷᱟᱱᱮ ᱫᱚᱭ ᱫᱟᱱᱟᱝᱚᱜ ᱠᱟᱱ᱾”14 

ᱱᱟᱦᱟᱜ ᱚᱱᱚᱲᱦᱮᱸᱨᱮ ᱪᱤᱱᱦᱟᱹᱨ (Symbolism) ᱨᱮᱭᱟᱜ ᱢᱟᱨᱟᱝ ᱴᱷᱟᱶ ᱢᱮᱱᱟᱜᱼᱟ᱾ 

ᱚᱱᱚᱲᱦᱤᱭᱟᱹ ᱥᱟᱨᱞ ᱵᱳᱫᱽᱞᱮᱭᱟᱨ (Charles-Baudelaire) ᱟᱨ ᱮᱰᱜᱟᱨ ᱮᱞᱟᱱ ᱯᱳ (Edgar 

Allan Poe) ᱛᱟᱹᱠᱤᱱ ᱱᱟᱦᱟᱜ ᱚᱱᱚᱲᱦᱮᱸᱨᱮ ᱪᱤᱱᱦᱟᱹ (Symbol) ᱨᱮᱭᱟᱜ ᱵᱮᱣᱦᱟᱨ ᱛᱟᱞᱟᱛᱮ 

ᱱᱟᱣᱟ ᱠᱟᱹᱨᱤᱠᱤᱱ ᱥᱚᱫᱚᱨ ᱞᱮᱫᱟ᱾ ᱱᱟᱦᱟᱜ ᱥᱟᱱᱛᱟᱲᱤ ᱚᱱᱚᱲᱦᱮᱸᱨᱮ ᱪᱤᱱᱦᱟᱹ (Symbol) 

ᱨᱮᱭᱟᱜ ᱵᱮᱣᱦᱟᱨ ᱧᱮᱞ ᱥᱟᱶᱛᱮ ᱪᱤᱱᱦᱟᱹᱨ (Symbolic) ᱚᱱᱚᱲᱦᱮᱸᱦᱚᱸ ᱧᱮᱞ ᱧᱟᱢᱚᱜᱼᱟ᱾ 

ᱚᱱᱟ ᱨᱮᱭᱟᱜ ᱢᱤᱫᱴᱮᱱ ᱯᱟᱹᱨᱛᱩᱞ ᱫᱚ ᱱᱚᱝᱠᱟ ᱼ 

“ᱜᱚᱡ ᱵᱟᱨᱟᱠ ᱰᱟᱹᱨᱨᱮ 

ᱟᱨᱟᱜ ᱜᱮ ᱜᱩᱞᱟᱹᱪᱤ ᱫᱚ, 

ᱵᱟᱦᱟ ᱟᱠᱟᱱᱟ᱾ 

ᱫᱩᱥᱮ ᱡᱩᱨᱤ ᱫᱟᱨᱮ ᱫᱚ ᱫᱮᱡᱚᱜ ᱢᱮ 

ᱜᱩᱞᱟᱹᱪᱤ ᱵᱟᱦᱟ ᱫᱚ 

ᱛᱤᱭᱟᱹᱜ ᱟᱹᱧᱢᱮ᱾ 

ᱟᱢ ᱛᱤᱭᱟᱹᱜ ᱵᱟᱦᱟ ᱫᱚ 

ᱨᱚᱫᱨᱮᱧ ᱨᱮᱵᱮᱫᱟ 

ᱥᱩᱫᱨᱮᱧ ᱵᱟᱦᱟ ᱢᱚᱥᱚᱫᱟ᱾”15 

ᱱᱚᱣᱟ ᱚᱱᱚᱲᱦᱮᱸᱨᱮ ᱚᱱᱚᱲᱦᱤᱭᱟᱹ ‘ᱜᱩᱞᱟᱹᱪᱤ ᱵᱟᱦᱟ’ ᱫᱚ ᱫᱩᱞᱟᱹᱲ ᱨᱮᱭᱟᱜ ᱦᱩᱥᱱᱟᱹᱜ 

ᱪᱤᱱᱦᱟᱹ ᱞᱮᱠᱟᱛᱮᱭ ᱥᱚᱫᱚᱨ ᱟᱠᱟᱫᱟ᱾ 

ᱱᱟᱦᱟᱜᱼᱚᱱᱚᱲᱦᱮᱸᱨᱮ ᱫᱚ ᱢᱤᱦᱚᱱᱩᱛᱼᱠᱟᱹᱨᱤ ᱨᱮᱭᱟᱜ ᱨᱩᱯᱮᱵᱟᱦᱟᱨ ᱧᱮᱞ ᱧᱟᱢᱚᱜᱼᱟ᱾ 

ᱱᱤᱨᱟᱹ ᱟᱹᱲᱟᱹ ᱪᱤᱭᱟᱹ ᱠᱟᱛᱮᱫ ᱚᱱᱚᱲᱦᱮᱸ ᱨᱮᱭᱟᱜ ᱥᱤᱞᱤ ᱦᱚᱲᱢᱚ ᱵᱮᱱᱟᱣ, ᱥᱚᱨᱚᱥ 

ᱩᱭᱦᱟᱹᱨᱼᱩᱨᱜᱟᱹᱱ ᱟᱸᱠ, ᱟᱹᱲᱟᱹ ᱥᱟᱶ ᱜᱩᱱᱩᱱ, ᱡᱩᱨᱤᱼᱟᱹᱲᱟᱹ ᱮᱢᱟᱱ ᱠᱚ ᱨᱮᱭᱟᱜ ᱵᱮᱣᱦᱟᱨ᱾  

‘ᱛᱚᱞᱚᱱᱟ ᱟᱵᱷᱽᱨᱟᱱ’ ᱨᱮᱭᱟᱜ ᱡᱚᱛᱷᱟᱛ ᱵᱮᱣᱦᱟᱨ ᱛᱟᱞᱟᱛᱮ ᱚᱱᱚᱲᱦᱮᱸᱨᱮ ᱡᱤᱣᱤᱼᱮᱢ, 

ᱟᱨᱦᱚᱸ ᱜᱟᱭᱱᱟ ᱨᱟᱥᱟ ᱪᱚᱰᱚᱨ ᱠᱟᱛᱮᱫ ᱚᱱᱚᱲᱦᱤᱭᱟᱹ ᱠᱚ ᱫᱚ ᱚᱱᱚᱲᱦᱮᱸ ᱨᱮᱭᱟᱜ ᱱᱟᱣᱟ 

ᱥᱟᱫᱽ ᱠᱚ ᱪᱟᱞ ᱟᱠᱟᱫ ᱵᱚᱱᱟ᱾ ᱱᱟᱦᱟᱜ ᱚᱱᱚᱲᱦᱮᱸᱨᱮ ᱡᱚᱛᱷᱟᱛ ᱟᱹᱲᱟᱹ ᱵᱮᱣᱦᱟᱨ 

ᱛᱟᱞᱟᱛᱮ ᱠᱟᱛᱷᱟᱼᱥᱤᱠᱲᱤ ᱟᱨ ᱛᱟᱲ ᱥᱟᱹᱢᱤᱛ ᱢᱤᱫ ᱢᱚᱸᱡᱽ ᱫᱳᱞᱮ ᱛᱮᱭᱟᱨ ᱨᱟᱠᱟᱵᱚᱜᱼᱟ᱾ 

ᱚᱱᱟᱛᱮ ᱱᱟᱦᱟᱜ ᱚᱱᱚᱲᱦᱮᱸ ᱨᱮᱭᱟᱜ ᱛᱷᱟᱨ ᱛᱟᱭᱚᱢ ᱛᱷᱟᱨ ᱯᱟᱲᱦᱟᱣ ᱥᱟᱶᱼᱥᱟᱶᱛᱮ 

ᱡᱤᱣᱤᱭ ᱜᱟᱭᱜᱟᱢ ᱤᱫᱤᱭᱟ᱾ 

᱖ᱹᱥᱟᱨ ᱠᱟᱛᱷᱟ (Conclusion)ᱺ  

ᱱᱟᱦᱟᱜ ᱥᱟᱱᱛᱟᱲᱤ ᱚᱱᱚᱲᱦᱮᱸ ᱨᱮᱭᱟᱜ ᱫᱷᱟᱨᱟᱫᱷᱚᱨᱚᱱ ᱪᱮᱛᱟᱱ ᱛᱚᱡᱽᱵᱤᱡᱽ ᱠᱟᱛᱮᱫ 

ᱧᱮᱞ ᱧᱟᱢ ᱮᱱᱟ, ᱚᱱᱚᱲᱦᱮᱸ ᱨᱮᱭᱟᱜ ᱵᱷᱟᱵᱽᱱᱟ ᱟᱨ ᱠᱟᱹᱨᱤ ᱫᱮᱱᱮ ᱵᱟᱱᱟᱨ ᱥᱮᱡᱼᱛᱮᱜᱮ 

ᱥᱟᱱᱛᱟᱲᱤ ᱚᱱᱚᱲᱦᱮᱸ ᱨᱮᱭᱟᱜ ᱟᱹᱨᱩᱯᱷᱮᱨᱟᱣ ᱦᱳᱭ ᱟᱠᱟᱱᱟ᱾ ᱱᱚᱸᱰᱮ ᱞᱟᱹᱭᱛᱚᱨᱟ ᱞᱮᱠ 

ᱠᱟᱱᱟ ᱼ ᱤᱢᱯᱨᱮᱥᱚᱱᱤᱡᱚᱢ, ᱥᱩᱨᱤᱭᱟᱞᱤᱡᱚᱢ, ᱨᱚᱢᱚᱡᱽ ᱵᱤᱨᱩᱫᱤᱭᱟᱹ ᱵᱷᱟᱵᱽᱱᱟ, ᱜᱩᱡᱩᱜ 

ᱟᱹᱱᱟᱹᱭᱠᱟᱹᱣ, ᱱᱟᱜᱟᱢ ᱪᱮᱛᱟᱣᱱᱟ, ᱥᱩᱱ ᱟᱹᱱᱟᱹᱭᱠᱟᱹᱣ, ᱡᱤᱭᱚᱱ ᱞᱟᱹᱲᱦᱟᱹᱭ ᱮᱢᱟᱱ ᱠᱚ 

ᱥᱟᱶᱛᱮ ᱟᱹᱲᱟᱹ ᱵᱟᱪᱷᱱᱟᱣ, ᱟᱹᱲᱟᱹ ᱥᱟᱡᱟᱣ, ᱱᱤᱨᱟᱹ ᱟᱹᱲᱟᱹᱛᱮ ᱚᱱᱚᱲᱦᱮᱸ ᱜᱚᱲᱦᱚᱱ, 

ᱩᱭᱦᱟᱹᱨᱼᱩᱨᱜᱟᱹᱱ ᱥᱤᱨᱤᱡᱟᱹᱣ, ᱛᱚᱞᱚᱱᱟ  ᱟᱨ ᱱᱟᱣᱟ ᱪᱷᱚᱱᱫᱚ ᱨᱮᱭᱟᱜ ᱵᱮᱣᱦᱟᱨ ᱮᱢᱟᱱ 

ᱡᱚᱛᱚ ᱠᱚᱛᱮ ᱦᱩᱥᱱᱟᱹᱜ ᱛᱮᱛᱮᱫᱼᱟᱱᱟᱜ ᱚᱱᱚᱲᱦᱮᱸ ᱠᱟᱹᱨᱤ ᱥᱚᱫᱚᱨ ᱟᱠᱟᱱᱟ᱾ ᱤᱱᱟᱹᱵᱮᱜᱚᱨ 

ᱦᱚᱲ ᱦᱚᱯᱚᱱᱟᱜ ᱵᱤᱱᱛᱤ ᱵᱟᱸᱠᱷᱮᱲ, ᱡᱷᱟᱹᱨᱱᱤ ᱢᱟᱱᱛᱟᱨ, ᱠᱟᱹᱦᱱᱤ ᱠᱟᱹᱭᱛᱩᱨ, ᱥᱟᱶᱛᱟ  

ᱞᱟᱠᱪᱟᱨ ᱮᱢᱟᱱ ᱠᱚ ᱨᱮᱭᱟᱜ ᱠᱟᱛᱷᱟᱦᱚᱸ ᱱᱟᱦᱟᱜ ᱚᱱᱚᱲᱦᱮᱸ ᱛᱟᱞᱟᱛᱮ  ᱥᱚᱫᱚᱨ 

ᱟᱠᱟᱱᱟ᱾ ᱟᱫᱚ ᱡᱚᱛᱚᱠᱷᱚᱱ ᱢᱩᱪᱟᱹᱫᱨᱮ ᱢᱮᱱ ᱜᱟᱱᱚᱜᱼᱟ, ᱱᱟᱦᱟᱜ ᱥᱟᱱᱛᱟᱲᱤ ᱚᱱᱚᱲᱦᱮᱸ 

ᱫᱚ ᱫᱷᱟᱹᱨᱛᱤ ᱨᱮᱭᱟᱜ ᱥᱟᱶᱦᱮᱫ ᱟᱠᱷᱲᱟᱨᱮ ᱟᱯᱱᱟᱨᱟᱜ ᱱᱤᱪᱷᱚᱨᱟ ᱨᱩᱯ ᱟᱛᱮ, 

ᱦᱩᱥᱱᱟᱹᱜ ᱛᱮᱛᱮᱫᱼᱟᱱᱟᱜ  ᱜᱩᱱ ᱟᱨ ᱥᱟᱶᱦᱮᱫᱤᱭᱟᱹ ᱳᱯᱳᱨᱳᱢᱮ ᱥᱚᱫᱚᱨ ᱟᱠᱟᱫᱟ᱾ 

13. ᱢᱩᱨᱢᱩ, ᱨᱟᱢᱮᱥᱥᱚᱨ, ᱵᱩᱨᱥᱤ ᱥᱮᱸᱜᱮᱞ, ᱛᱤᱨᱩᱯᱚᱛᱤ ᱚᱯᱷᱥᱮᱴ, ᱫᱷᱟᱱᱵᱟᱫᱽ, ᱒᱐᱑᱘, 

ᱥᱟᱠᱟᱢ ᱼ ᱔᱙ 

14. ᱥᱚᱨᱮᱱ, ᱠᱚᱵᱤᱱᱫᱨᱚ, ᱟᱨᱛᱟᱜᱚᱢ, ᱴᱩᱨᱤᱭᱚᱱ ᱯᱟᱵᱞᱤᱠᱮᱥᱚᱱ, ᱠᱚᱞᱠᱟᱛᱟ 

᱗᱐᱐᱐᱖᱗, ᱒᱐᱒᱑, ᱥᱟᱠᱟᱢ ᱼ ᱓᱒ 

15. ᱢᱩᱨᱢᱩ, ᱴᱷᱟᱠᱩᱨ ᱯᱨᱚᱥᱟᱫᱽ; ᱟᱨᱟᱜ ᱜᱩᱞᱟᱹᱪᱤ, ᱥᱟᱨᱱᱟ ᱯᱨᱮᱥ, ᱠᱮᱫᱳ, ᱱᱟᱨᱣᱟ 

ᱯᱟᱦᱟᱲ, ᱡᱟᱢᱥᱮᱫᱽᱯᱩᱨᱼ᱒, ᱒᱐᱑᱕, ᱥᱟᱠᱟᱢ ᱼ ᱔᱓ 


